
Аилацәажәара 

(Алгарҭа 2-тәи ад.)

Август 26 – Аԥсны Аҳәынҭқарра Ахьыԥшымра азхаҵара Иамшуп
«Аԥсны ахьыԥшымра – сара 

сыԥсҭазаара  аҵакы хада ауп» 
В . Г. А Р Ӡ Ы Н Б А

Ари аҽны ажәлар уск-уск ирҿын, аҭагылазаашьа 
иага еибархханы иҟазаргьы. Аха ашьыб-

жьышьҭахь ираҳаит ажәабжь бзиа, ажәабжь 
гәы шьҭыхга: аҿаца-ҿацаҳәа ателехәаԥшра иҭы-
ҩ ҩуан Урыстәыла усҟантәи Апрезидент Дми-
три Медведев иажәақәа: «Ауаԥс жәлари аԥсуа 
жәла ри хақәиҭрала ргәаҳәара ҳасаб азуа, ООН 
Аԥ ҟаԥҵа арбарақәа, аҳәынҭқаррақәа рыбжьа-
ра аиҩызаратә еизыҟазаашьақәа ирыҵаркуа 
жәларбжьаратәи азин апринципқәа рзы 1970 
шықәсазтәи адекларациа, 1975 шықәсазы СБСЕ 
Хьельсинктәи ахыркәшаратә нҵамҭа, егьырҭ 
жәларбжьаратәи адокументқәа напхгарас иҟа-
ҵаны, сара снапы рыҵазҩит Урыстәылатәи Афе-
дерациа аганахьала Аахыҵ-Уаԥстәылеи Аԥсни 
рхьыԥшымра азхаҵаразы Аусԥҟақәа».

Аԥсны Ахьыԥшымра азхаҵара қәҵәиааратә 
аам ҭаны иҟалеит Аԥсны Аҳәынҭқарра иҿыцӡоу 
аҭоурых аҟны. 

Абри аҽны Аҟәа, Ахақәиҭра Ашҭаҿы еизаз 
зы қьҩыла ауаа еигәырӷьаҵәа ирыдыркылеит 
Аԥсны Аҳәынҭқарра Ахьыԥшымра азхаҵаразы 
Урыстәылатәи Афедерациа Апрезидент Дмитри 
Медведев Иусԥҟа.

Аԥсны Ахада Сергеи Багаԥшь Аԥсны ажә-
лар Ахьыԥшымра аиура, ажәлар риааира ры-
диныҳәалеит. Ҳажәлар ргәырӷьара ҳәаак ама-
ӡамызт: иахьабалак игон амузыка, ишәаҳәон, 
икәашон, аӡәырҩы ирзынкыломызт ргәырӷьара 
лаӷырӡқәа.

Шәҩыла Владислав Григори-иԥа Арӡынба 
иҩны ҟа имҩахыҵит, ҳтәыла аҭоурых аҿы ахҭыс 
ду Аԥсны Раԥхьатәи Ахада идырныҳәаларц. 
«Аԥс ны Ахьыԥшымра – сара сыԥсҭазаара аҵакы 
хада ауп», – зныкымкәа иҳәахьан В.Г. Арӡынба. 
Абар, 2008 ш. август 26 азы уи игәҭакы наӡеит, 
Аԥсны иаиуит жәларбжьаратәи азхаҵара. 

Ахьыԥшымра азхаҵара иазкны

Хьыбла Гьерзмаа 
ҩаԥхьа ҳаалыԥхьоит 

Нанҳәамза 26 азы Аҟәа 
ақалақь аҿы имҩа

ԥысуеит Жәлар бжьа ра
тәи амузыкатә фести валь 
«Хьыб ла Гьерзмаа шәаалы
ԥхьоит…» аартра. Афестиваль 
"Хьыбла Гьерзмаа шәаалы
ԥхьоит…" мҩаԥысуеит 2001 
шықәса раахыс. Аԥхьа натә 
иара Аԥсны акәын иахьы
мҩаԥысуаз, аха нас уи аҳәа
ақәа рыҽдырҭбааит: Москва, 
СанктПетербург, Казан, 
Авст риа, Монако, Швеицариа, 
Латвиа, Британиа Ду, Ита лиа 
уҳәа. Зыхьӡ ахара инаҩ хьоу 
ари афестиваль Џьакомо 
Пуччини иопера «Тос ка» 
анагӡарала ихацырк хо ит. 
Ахацәа ӷьеҩқәа Марио Ка
варадоссии абарон Скар
пиеи рпартиақәа на рыг ӡоит 
еицырдыруа аопертә шәа
ҳәаҩцәа Арсен Согомониани 
Владислав Сулимскии. Фло
риа Тоска лроль – Хьыб ла 
Гьерзмаа, уи уаанӡа из ны
кымкәа ари апартиа Ста 
ниславскии НемировичДанчен 
кои рыхьӡ зху Амузыкатә теат ри, 
иара убас Мариинтәи атеатри, 
атеатр Дуи рҿы изныкымкәа ина
лыгӡахьан. Абри азы адырра 
ҟаҵоуп афестиваль апрессрелиз 
аҿы. 

Италиатәи арепертуар иналу
кааша анагӡаҩцәа ари ахәылԥаз 
аҿы ирыцлоит ҳазҭоу ашықәс 
ажьырныҳәамза  11 – 22 рзы 
Москва ақалақь аҿы имҩаԥысыз 
Хьыбла Гьерзмаа иаԥшьылгаз  Ак
тәи жәларбжьаратәи аконкурс 
ала уретцәа: Алеқсеи Кулагин, 
Виа чеслав Василиев, Глеб Пери
азев, Дамир Садухасов, Мариа 
Лупариова, Ливеи Хоу. Амузыкатә 
усмҩаԥгатә мҩаԥысуеит Моск
ватәи аҳәынҭқарратә академиатә 
симфониатә оркестр ацны, ади
рижиор – Урыстәыла зҽаԥсазтәыз 
артист, атеатр Ду адирижиор Ан
тон Гришанин. Амузыкантцәа 
рнаҩс, афестиваль аартра ихы 
ала ирхәуеит еицырдыруа ателе
мҩаԥгаҩ Иулиан Макаров. 

Иазгәаҭатәуп, ари С. Ҷанба ихьӡ 
зху Аԥснытәи аҳәынҭқарратә дра
матә театр ахыбра аҿаԥхьа, уи 
азы ҷыдала идыргылаз ахыбраҿы 
имҩаԥысуеит. Афестиваль анаҩс
тәи аконцерт убасҵәҟьа иаар
ту аҭыԥ аҟны имҩаԥысуеит: 
нан ҳәамза 28 рзы Пицундатәи 
ауахәама аҿаԥхьа аоператә сце
на апримадонна Хьыбла Гьерз
маа иаԥшьылгаз авокалистцәеи 
аконцертмеистрцәеи Актәи 
Жәлар  бжьаратәи рконкурс алау
ретцәа дрыцықәгылоит. Алеқсеи 
Кулагин, Ольга Маслова, Виачес
лав Василиев, Глеб Периазев, Ли
веи Хоу, Мариа Лупариова, Дамир 
Са дуахасов, Жаргал Цырендаг
ба ева, Гульдана Алдадосова  
Урыс  тәылатәи жәларбжьаратәи 
аком  позиторцәа роперақәеи 
рду ет қәеи нарыгӡоит. Аоператә 
шәаҳәаҩы иаԥшьылгаз аконкурс 
аҿы аиааира згаз, Урыстәыла, 
Китаи, Ҟазахсҭан рҟынтәи абаҩ
хатәра злоу авокалистцәа  Моск
ватәи аҳәынҭқарратә академиатә 
симфониатә оркестр иацны иқә
гы лоит, адирижиор — Антон Гри
шанин.  

Хьыбла Гьерзмаа иаԥшьылгаз 
акон курс алауретцәа дрыцы
қә гылоит К.С. Станиславскии  
Вл .И .НемировичДанченкои 
рыхьӡ зху Амузыкатә театр асо
лист ка Полина Шаровароваи 
А.И.Ваганова лыхьӡ зху Аурыс 
Балет Академиа астудентка Кри
стина Ҷкотуеи. Аныҳәатә концерт 

амҩаԥгаҩ — Иулиан Макаров. 
Аԥсны арҭ аусмҩаԥгатәқәа 

мҩаԥысуеит акультуратә аԥшьга
рақәа рзы Апрезиденттә фонд 
иҟанаҵо адгыларала, иара убас 
Урыстәылатәи Афедерациа аку
ль тура Аминистрреи, Аԥсны аку
льтура Аминистрреи, Рос кон
церти рыцхыраарала. Акон цертә 
қәгыларақәа рнаҩс, афести валь 
аҳәаақәа ирҭагӡаны иазԥ хьа
гәаҭоуп артистцәеи еишьа шәа лоу 
амузыкатә ҵараиур ҭақәа рҵаҩ
цәеи рырҿиаратә еиԥыла рақәа 
рымҩаԥгара. 

Ашәаҳәаҩ лзы игәакьоу Аԥс
ны анаҩс, афестиваль аусм
ҩаԥгатәқәа ирыцҵахоит Урыс
тәыла, Белоруссиа, Ҟазахсҭан уҳәа 
20 қалақь рҿы. Убас ала, афести
валь есааира аҳәаақәа арҭбаауеит.
Концертқәак рзы апроект аофи
циалтә социалтә ҳақәа рҿы 
зынагӡара алшо аонлаинтранс
лиациақәа мҩаԥгахоит. 

Хьыбла Гьерзмаа — аоператә 
сцена апримадонна ҳәа дазха
ҵоуп. Акы иаламҩашьо абжьы 
хаа змоу Хьыбла Гьерзмаа ак
лассикатә ариақәа рҿы аиԥш, 
аџьазтә импровизациақәа рҿгьы 
еиԥшны ибзиаӡаны дықәгылоит. 
Уи лзыӡырҩцәа акы иаламҩашьо 
лыбжьи зыҩаӡара ҳараку лынаг
ӡара атехникеи, лактиортә ҟаза
реи рыла илтәылтәуеит.  Аоператә 
нцәахәы Хьыбла  Гьерзмаа 
—ауры си адунеитәи оператә 
ҟаза ра арҿиараҿы реиҳа аму
зыка гәылаԥсыла иазыҟоу, иа
хьа адунеи аоператә сценақәа 
рҟны азҿлымҳара ду змоу 
шәа   ҳәаҩуп. Лара дықәгылоит 
иреи  ӷьӡоу аконцерт тә  сце
на дуқәа – Ла Скала, КовентГар
ден, Метрополитенопера, Бава
риатәи Римтәи атеатрқәа рҟны, 
Венатәи аопера аҟны. Ашәа
ҳәаҩ адунеи акыр џьара ако
нцерттә программақәа лыманы 
агастрольқәа мҩаԥылгоит. Аха 
уи анаҩс Хьыбла Гьерзмаа иара 
убас Москватәи аконсерваториа 
аҿы асолотә шәаҳәара акафедра 
дадоцентуп. Лара амузыкатә фе
стиваль «Хьыбла Гьерзмаа шәа
алыԥхьоит…» аԥҵаҩыси ана
ԥх гаҩыси дыҟоуп, иара убас 
Жәлар  бжьаратәи авокалистцәеи 
акон цертмеистрцәеи рконкурс 
да шьаҭаркҩуп.

Акьыԥхь иазирхиеит 
Б.ҚА Џ Ь И А

Адырҩаҽны – ацхырааразы
Сулҭан Сосналиев: «Сгәы сыԥхьеит Аԥсныҟа»
Аинрал Сулҭан Сосна

л и е в  и з к ы з  а т е 
атртә ҟазшьа змаз ақә
гыла ра «Ахьӡшьара 12» 
мҩаԥысит хатә гәаԥ ха
ра ла аибашьҩы Имш аз
гәа ҭара инақәыршәаны 
Р.Гәымба ихьӡ зху Аԥс
нытәи аҳәынҭқарратә 
фи лармониаҿы. Уи азна
р  хиеит Аҟәа Ахадара аку
ль тура Аусбарҭа.

Арбара  иалагаанӡа 
иҟан официалтә хәҭа. 
Уаҟа иқәгылеит Аԥы
заминистр актәи иха
ҭы  ԥуаҩ, ақыҭанхамҩа 
ами  нистр Беслан Џьо
пуа, атәылахьчара 
аминистр иаб  жьгаҩ Илиа Га
мисониа, атәы ла хьчара ами
нистрс иҟаз Виачеслав Ешба. 
Зегьы инаҵшьны иазгәарҭон Аи
ааира агараҿы ха тәгәаԥхарала 
аибашьцәа рҵакы даара ишдуу. 

– Ажәытә аамҭақәа раахыс, 

ҳаиашьаратә жәларқәа адә ны
ҟа тәи ашәарҭара ианҭагылалак, 
урҭ рыжәҩахыр еидырҵон, еи
вагылон, баагәарак иаҩызаны 
иаақәгылон. Абас иҟалеит 1992 
шықәса август азгьы. Амза 15 
азы Асовет ар аполковник Сул
ҭан Сосналиев Аԥсны дааит 

НхыҵКавказтәи ҳашьцәа раԥ
хьа  тәи ргәыԥ иманы. Ари акырӡа 
иарӷәӷәеит ҳара ҳгәамч, ҳдо уҳа. 
Ҩнызқьҩык инареиҳаны 
аха тәгәаԥхарауаа ҳаибашьцәа 
ры жә ҩахыр нарыдҵаны, рхы 
мша  ҭа еибашьуан. 260ҩык ина
рыц  ны ҳаԥсадгьыл ахьчара рхы 
ақәырҵеит, – иҳәеит уаҟа иқәгы
лаз Беслан Џьопуа.

Иазгәаҭатәуп, Владислав Арӡын
ба ҷыдала хшыҩзышьҭра ду 
шыр зиуаз еиуеиԥшым амҩа
қәа ԥшааны иҳацхраарц иаа
уаз ахатәгәаԥхарауаа, насгьы урҭ 
рхы мшаҭара, ргәымшәара ҳаҭыр 
ақәиҵон, иагьеиликаауан.

Илиа Гамисониа иазгәеиҭеит 
аха тәгәаԥхарауаа рыҩнуҵҟа 
ишы  ҟаз еиуеиԥшым амилаҭқәа 
рхаҭар накцәа. Урҭ раара, ҳара 
ҳала гылара аԥсуа еибашьцәа ргәы 
шышьҭнахуаз, ршьамхы шарӷәӷәоз. 
Урҭ реиҳараҩык Аԥс ныҟа рхы 
дырхон рҭаацәа ирамҳәаӡакәа. 

Сулҭан Сосналиев: 
«Сгәы сыԥхьеит Аԥсныҟа»

Урҭ ргәы рыԥхьон, ршьа рыԥхьон, 
ҳреспублика ахақәиҭразы ахақә
ҵара иазхиан. Хьыӡҳәала, урҭ 
иҟарҵаз аешьаратә цхыраара 
иаб зоураны агрессор илымше
ит аԥсуа жәлар ргеноцид амҩа
ԥгара», – иҳәеит иара.

Виачеслав Ешба иаҵишьит 
ахатә гәаԥхарауаа рхымҩаԥгашьа 
ҳаҭырла, ламысла ишеибаркыз.

«Ахатәгәаԥхарауаа раҳаҭыр 
лазы рҟәыша шьаҿакгьы еихыры
мгеит. Урҭ рашьцәа рыцхраара 
ма цара акәымкәа, дара аиаша 
иадгылеит, ҳрыхьчеит. Наунагӡа 
ҳгәалашәараҿы иҟазаауеит иҭа
хаз», – иҳәеит иара.

Ешба игәалаиршәеит иара дша
лахәыз аибашьра аан иҭахоз 
рыԥсыбаҩқәа НхыҵКавказҟа 
ры шьҭ ра.

«Знызаҵәык иадамхаргьы урҭ 
рҭаацәа ҳахьӡала ҽыԥныҳәак ҟа

рымҵеит. Урҭ еилыркаауан дара 
рхәыҷқәа, рабацәа, рашьцәа 
ҳа  жә лар ззықәԥоз аус», – иаз
гәеиҭеит уи.

Аофициалтә хәҭа ашьҭахь иа
лагеит атеатртә ҟазшьа змаз 
ақәгылара. Уи рхы аладырхәит 
атеатрқәа рартистцәа, ателемҩа
ԥгаҩцәа, Аԥсны жәлар рыкәа
шарақәа рҳәынҭқарратә ансам
бльқәа: К.Ҭарба ихьӡ зху «Кавказ, 
Е.Бебиа ихьӡ зху «Шьараҭын». 

Ақәыргыламҭа арҿиаратә кол
лектив иаԥырҵеит Сулҭан Сосна
лиев иԥсҭазаара аҟнытә ахҭыс 
хадақәа, иандырԥшит уи иза
нааҭдырра, ихачҳара шышьа
қәгылоз. Абарҭ аҟазшьақәа аҭыԥ 
дуӡ ӡа ааныркылеит аибашьра ан
цоз, иара убри аамҭазы уи уаҩык 
иаҳасабала иԥсыцқьара, ар
наԥхгаҩык иаҳасабала ихӡыры
мгара.

Август 27 – Аԥсны 
Арра-Ҳаиртә Мчқәа Рымш

Аԥсуа авиациа аира иамшны 
уаҩы иԥхьаӡар ауеит 1992 

шықәса август 27. Убасҟан Гәдоуҭа 
азааигәара адәаҿтәи аҳаир 
баӷәа за «Лыхнашҭа» итәеит Аԥсны 
Аҳәынҭқарра иатәыз, аибашьратә 
ҵакы змаз аидарақәа аазгаз аҳа
ирпланқәа АН2 ҩба. Убасҟан 
ар ратә ԥырҩы Олег Ҷанба, 
гәыԥ ҩык адельтапланеристцәа 
гәыԥҩык има ны, аҳаирпланқәа 
ахь   тәаз аҭыԥ аҿы аҽазыҟаҵарақәа 
мҩа  ԥигон. Иаар ласны уи дҟаҵан 
Аԥсны АрраҲаиртә Мчқәа рко
мандаҟаҵаҩыс. 

Ҳџьынџьтәылатәи арратә авиа
циа аҭоурых аԥырҵон ирацәаҩны 
аԥырҩцәа, аԥышәаҩцәа. Урҭ рха
меигӡарала, рџьабаала алагаламҭа 
ду ҟарҵеит атәыла ашәар ҭадара 
алыршараҿы, уи арратә мчхара 
арӷәӷәараҿы. 

Наунагӡа ҳџьынџьтәыла аҭоурых 
иагәылаҩуп Аԥсны ажәҩан зыхь
чоз, Аџьынџьтәылатә еибашьра 
ашы қәсқәа раан амацәаз иҭакыз 
Тҟәарчал «аҳаир цҳа» бжьазҵоз 
аԥырҩцәа рыхьӡқәа. Аԥсны авиа
торцәа ахаҵареи агәаӷьреи аады
рԥшит, алагаламҭа ду ҟарҵеит 

Аԥсны жәлар иргаз Аиааираҿы. 
Ҳаамҭазтәи АрраҲаиртә Мчқәа 

азкуп аҳаир аҟны агрессиа аԥыр
ҟәҟәаара, аҳәынҭқарратә, ар ратә 
напхгараҭара аҭыԥқәа, адми ни
стративполитикатә центрқәа, 
ааг  лыхраекономикатә раионқәа, 
атәы ла аекономикеи аинфраструк
туреи акырӡа зҵазкуа робиектқәа, 
архәҭақәа ргәыԥқәа аҳаир аҟнытә 
ааха рыҭара рацәыхьчара, аӷа 
ирхәҭақәеи иобиектқәеи рҭархара.

Аԥсны АрраҲаиртә Мчқәа иры
хьчоит аҳаиртә қәыԥшы лараҿы 
аҳәынҭқарратә ҳәаа, иалдыршо
ит ҳаирла адесант рыртәара, ар
хәҭақәа, абџьар, арратә техника 
рымҩангара.

Абарҭқәа инарываргыла
ны, Аԥсны АрраҲаиртә Мчқәа 
реки пажқәеи Аԥсны аҭагы ла
заашьа ҷыдақәа рзы Аминистр
реи лассылассы ауснагӡатә ҷы
дақәа еицымҩаԥыргоит Уахь 
иаҵа накуеит аҳаир ахылаԥшра, 
амцакрақәа рырцәара, еиуеиԥшым 
аԥсабаратә рыцҳарақәа ааха зыр
ҭаз даҽа ҭыԥқәак рахь риагара 
уҳәа егьырҭгьы.  

Август 15 –Аԥсны Арбџьар 
Мчқәа ртанкист Имш 

Аԥсуа ар ркәалӡтанктә архә
ҭақәа реиҿкаара иалагамҭаны 

иԥхьаӡоуп август 14 – аибашь
ра ианалагаз раԥхьатәи амш. 
Уба сҟан Аҩнуҵҟатәи архәҭақәа 
Хазтәи рполк аибашьцәа ақырҭуа 
архәҭақәа танкла ианжәыла аԥ
хьа игылаз, аномер «150» змаз 
атанк хада рымпыҵырҟьеит. Ана
ҩ  сан, Гәымсҭа аӷа танкла дыр
ны дандәықәла, ҳаибашьцәа 
ҩаԥхьа иҭадырхеит аӷа итанкқәа 
хԥа. Урҭ руак аганахь иԥхьакны, 
еиҭашьақәдыргылеит. Гагратәи 
ажәы лара ашьҭахь, атанкқәа рхы
ԥхьаӡара хаҭәааит. Иара убас 
атанкқәа рыла ихаҭәаауан Мра
гыларатәи афронтгьы. 

Аԥсуа кәалӡтехника шьақәгылан 
атанкқәа рыла мацара акәымкәа, 
уахь ирылан БМП1, БМП2, БТР, 
МТЛБ уҳәа егьырҭгьы. Аԥс ны 
атәылахьчара Аминистрра ана
ԥҵаха, иаақәгылеит акәа лӡтанктә 

ар хәҭа аиҿкаара азҵаарагьы. Но
иабр 20 азы иҭыжьын хазы игоу 
атанктә баталион аиҿкааразы ад
ҵа. Хадаратәла кәалӡтехникала 
ирӷәӷәан Гәымсҭа апозициақәа 
рҿы игылаз ҳархәҭақәа. 

Иахьа Аԥсны Арбџьар Мчқәа 
атанктә архәҭақәа, егьырҭ архә
ҭақәа рыхкқәа зегь реиԥш, жәы
ларатә мчы хаданы иҟоу. Урҭ азкуп 
аибашьрақәа раан иаҳа кырӡа 
зҵазкуа аусқәа рҭыԥ рықәҵара.

Атанктә архәҭақәа реибашьратә 
мчхара шьҭыҵуеит автоматизациа 
ахархәагақәа, асистема ҿыцӡақәа, 
егьырҭ ҳаамҭазтәи атехнологиатә 
усумҭақәа ахрархәарала. Аха 
атанктә архәҭақәа рбеиара ха
да – ауаа, урҭ рдырра ҳаракы, 
рхачҳара, ргәымшәара ауп. 

Атанкист Имш аҽны Аԥсны 
атанктә архәҭақәа рҟны имҩа
ԥыргеит аныҳәа иазкыз агәы
рӷьаратә усмҩаԥгатәқәа. 

Аамҭа ауаҩы дцәырнагоит
Аҳәынҭқарратәи ауаажәларратәи усзуҩы, аԥ-

суа жәлар рҵеицәа иашақәа ируаӡәку Вале-
ри Рамшьыхә-иԥа Бганба 70 шықәса ихыҵуеит. 

Уи диит август 26, 1953 шықәсазы Гагра араион 
Бзыԥҭа ақыҭан. 

Аиубилиар иԥсҭазааратә мҩа 
аҟнытә: 1969 шықәсазы Бзыԥ ҭатәи 
актәи абжьаратә школ даналга 
ԥыҭраамҭак Бзыԥҭатәи ам ҿы
аусадуларатә наплакаҿы аус иуан. 
1976 шықәсазы Ҟәбантәи аҳәы н
ҭқарратә қыҭанхамҩатә инс титут 
(иахьа Ҟәбантәи аҳәынҭқарратә 
аграртә университет) аҟны иҵара 
қәҿиарала иан хир кәша, 1978нӡа 
Чечентәыла ақ. Аргун асовнхара 
«Гардалинтәи» аҟны аус иуан. 

19781979 ш.ш. рзы Гагратәи 
анагӡком ақыҭанхамҩа аусбарҭа 
аграномс дыҟан; 19791982 ш.ш. – 
Гагра акомҿареидгыла ақалақьтә 
хеилак аҩбатәи амаӡаныҟәгаҩс;

1989 ш. – Цандрыԥшьтәи аҭаҭын
ферментациатә зауад адиректорс 
аус иуан, иара уи ашықәсан диаган 
Гагратәи агроааглыхратә еидҵара 
ахантәаҩыс.

1991 шықәсазы Аԥсны Иреиҳаӡоу 
Ахеилак (I ааԥхьара) ашҟа депутатс 
далхын. Валери Рамшьыхәиԥа 
дызхаҭарнакыз аԥсуа депутатцәа, 
анаҩс ҳҭоурых аҿы «ахьтәы парла
мент» ҳәа ахьӡ зауз, зыӡбара рыл
шаз азҵаарақәа рацәоуп Аԥсны хаз 
ҳәынҭқарраны ашьақәыргыларазы. 
Ауаҩы аамҭа дцәырнагоит ҳәа 
шырҳәо еиԥш, арҭ аамҭақәа роуп 
Валери Бганба иполитикатә мҩа 
ақәлараҿы раԥхьа дызӡрыжәыз. 
Убри инаркны иахьанӡа, азҵаара 
аӡбара ижәлар ирыхәоит ҳәа 
иды руаны, егьа ԥынгыла цәыр
ҵуазаргьы даҩымсыцт.

Аԥсны жәлар Рџьынџьтәылатә 
еибашьра (19921993 ш.ш.) аан 
Валери Бганба атәылахьчаразы 
Аҳәынҭқарратә Еилакы далахәын, 
ҳтәыла мраҭашәаратәи ахәҭа аха
қәиҭтәра иазықәԥоз дреиуан Бзыԥ
ҭатәи ахырӷәӷәарҭаҿы.

19982002 ш.ш. раан Гагра араи
он жәлар реизара дахантәаҩын.

20022006 ш.ш. рзы Гагра араион 
Ахадара аиҳабыс дыҟан.

20062007 ш.ш. – аԥсшьарҭа ҩны 
«Амраинтернешнл» адиректор ха
дас аус иуан. 

20072012 ш.ш. рзы Аԥсны Жәлар 
Реизара (IV ааԥхьара) далахәылан.

20122017 ш.ш. раан Жәлар Ре
изара – Апарламент деиҳабын. 
Уи аамҭа иалагӡаны ҳтәылаҿы 
аполитикатә аиҭеиҭашәарақәа ра
ан, 2014 ш. маи 31 инаркны август 
24нӡа атәыла Ахада инапынҵақәа 
наигӡон.

20182020 ш.ш. 
раан Аԥсны Аԥыза
министрс аус иуан. 
2020 шықә сазы 
атәылаҿы аҩну ҵҟа
тәи апо ли тикатә 
еибар ххарақәа ина
рымаданы ианвар 
13 инаркны апрель 
23нӡа атәыла Аха
да инапынҵақәа ры
нагӡаҩыс дыҟан. 

Абарҭ аҭакԥ хықә
ра ҳаракы зцу аус
қәа рҿы Валери 
Бганба иааирԥшит 
ахач ҳара, апринци
пра, аҟәыӷара ҵа у ла. 
Уи еилых има мызт 
анхацәеи, аителли
генциеи, анапхгаҩцәеи, мамзар
гьы еиҳа ибыргу, иқәыԥшу ҳәа. 
Еснагь ишицәаҩоу еиԥш, иаԥсшәа 
аҳәашьа ҭбаауп, ихыиҿы ихач
чо игәыҭбаара, ицәажәара иаҵу
баауеит. Дызнысхьоу амҩа 
уаз хәы цуа уҿааухар, убла 
иаахгыло ит аамҭа изцәырнагаз, 
акыр агәыԥжәарақәа ириааины 
иаауа, аха гәаӷ згәыҵакым ауаҩы 
лаша ихаҿсахьа. 

Апрель 24, 2020 ш. инаркны 
ԥхьатәара дцеит.

Аԥсабара ссиршәа зсахьа ҭна
хыз ақыҭа ԥшӡа иалиааз, дацла
ԥашәла, ԥсабарала иаԥсыуоу, уи 
шьаҭас анаҩстәи зыбзазара зе
гьы иаиуз Валери Бганба дреиу
оуп ҳажәлар милаҭк раҳасабала 
рхеиқәырхареи, рхьыԥшымреи, 
рха қәиҭреи разықәԥара ҽышәала 
иалахәу Аԥсны аҵеицәа. Уи иана
кәызаалак ижәлар рҿы ҳаҭыр 
иқәуп, игәра ргоит. Маҵурас дыз
хагылазаалакгьы аҟны ижәлар 
ргәырҩеи, ргәырӷьареи рыцеи
ҩишон, рыгәҭа дыҟан. Ахааназ
гьы зҭыԥ ааныжьра иацәшәаны, 
зажәа еижьоз дреиуамызт, насгьы 
ҳаамҭазтәи ҳәынҭмаҵзуҩцәақәак 
ишырцәаҩоу еиԥш, «сара са
лышәх, сара снажәга» ҳәа ажә
лар дрылам. «Уаҭахуп, абраҟа 
амаҵ ҳазу» ҳәа ахьиарҳәаз илша 
деигӡом.

Валери Рамшьыхәиԥа Аԥсны 
иашьагәыҭу аԥсуа жәлар рыбзаза
шьеи рԥеиԥши реиӷьтәразы ихы 
аџьа арбара дацәымаашьакәа, 
аҳәынҭқарратә маҵурақәа рҿы 
дахьынӡаҟазгьы, иахьагьы илша

реи идырреи рзикуеит амилаҭ 
рҵасқьабзқәа реиқәырхара, аԥ
суа бызшәа ҳәынҭқарратә быз
шәа ны аихаҳара, изызҳауа аби
ԥарақәа цәаҩа бзиала рааӡара.

Аԥсны жәлар рышәҟәыҩҩы 
Алы қьса Гогәуа иреиӷьӡоу иажәа
бжьқәа руак аҟны иаҳ ԥылоит 
ауаҩытәыҩса иԥсҭазаара иафор
мулоуп ззуҳәаша анаҩстәи ацәа
ҳәақәа:

Уцалароуп, уаалароуп,
Уаалароуп, уцалароуп.
Ааи, арҭ ацәаҳәақәа аԥсҭазаара 

ахаҭа иагәылхуп, уи иашьаҭоуп. 
Урҭ рыхшыҩҵак иҳаилдыркаауеит 
ҳҳәынҭқарра аргылараҿы ҳажә
лар рыбзазашьа есымшааира 
еиӷьхаларц ихандеиуа Валери 
Бганба иԥсҭазаара. 

Валери Рамшьыхәиԥа Бган
ба аҳәынҭқарреи ауаажәларреи 
рҿаԥхьа илшамҭақәа рзы иа
нашьоуп «АхьӡАԥша» аорде
ни АахыҵУаԥстәыла анапхгара 
рҟнытә «Аиҩызара» аордени. 

Ишдыру еиԥш, ауаҩы ԥсыцқьала, 
мцҳәарыда иус наигӡозар, иуаа
жәлар ирыхәоит хымԥада, иар гьы 
ижәлар рыгәҭа ҳаҭыр ду иқәны 
дҟалоит. Иҳәынҭқарратәи иԥсҭа
зааратә ԥышәеи ирыбзоураны 
Ва лери Бганба иахьагьы ҽышәала 
далахәуп ауаажәларратә ԥсҭаза
ара. 

70 – шықәс дуӡам аԥсуа ин
ҵыраҿы, апоет иажәақәа рыла 
иаҳ ҳәозар, «шәаршлаӡаргьы уаҳа 
акгьы амчым». 

Аԥсуа иқәра наӡа Анцәа ишәа
неишьааит!

Ахра АНҚӘАБ

Ахықәкы хада – ахеиқәырхара
Адемографиатә  ҭагылазаашьа 

а к ә ш а - м ы к ә ш а
Мышқәак раҧхьа асоциалеко

номикатә ҭҵаарадыррақәа 
Рцентр аҟны имҩаҧган Аҧсны 
аде мографиатә шәарҭадара иаз
кыз аилацәажәара. Уи ааиртит 
Ацентр анапхгаҩы, афилософиатә 
ҭҵаарадыррақәа ркандидат, адо
цент Олег Дамениа. «Иахьа ҳазҭа
гылоу – имариоу аамҭаӡам. Адунеи 
зегьы аҟны ицоит ахынҭаҩын
ҭарақәа. Ҳарҭ – аҧсуаа имариам 
амҩа ҳанылеит, аха даҽа мҩакгьы 
ҳамаӡам. Ихьҧшым аҳәынҭқарра 
аҧҵаны ҳхы ныҟәаҳго, ҳхы анап
хгара аҭо, ҳхы ҳзеиқәырхозар 
ҳәа. Иахьа хықәкы хадас иҳамоу 
ахеиқәырхара ауп. Аха абраҟа 
имаҷымкәа ашәарҭарақәа ыҟоуп. 
Адәахьтәи ашәарҭара, иара убас
гьы аҩнуҵҟатәи. Иҟоуп ҳамч 
зықәхо, изқәымхогьы. Абарҭқәа зе
гьы еихшьалатәуп. Убарҭқәа зегьы 
ирыцкны иҟалеит Аҧсны иахьатәи 
адемографиатә ҭагылазаашьа»,–
иҳәеит Олег Дамениа. Уи иаз
гәеиҭеит Аҧсны иқәынхо егьырҭ 
амилаҭқәеи аҧсуааи ҳәа еилых 
шыҟарымҵо, аха аҧсуа Аҧсны 
ада хеиқәырхашьас имоу даҽак 
шыҟам. «Аҧсуаа Аҧсны иана
ныӡаа усҟан Аҧсынгьы ҟалашьа 
амаӡам», – иҳәеит иара. 

Аҧсны адемографиатә шәарҭа

дара азҵаара алацәажәара ашҟа 
ааҧхьара рыман шамахам зар 
Аҧсны ақыҭақәа зегьы рха
ҭарнакцәа. Урҭ анапынҵа рыман 
жәашықәса рыҩнуҵҟала доу
сы рқыҭақәа рҿы заҟаҩы ииз, 
заҟаҩы рыдунеи рыҧсахыз ашьа
қәыргылара. Иара убасгьы иаз
гәарҭар акәын қыҭацыҧхьаӡа 
шаҟаҩы аҭаацәара аҧырымҵац. 
Иаагаз аҿырҧштәқәа рҟны ша
махамзар қыҭацыҧхьаӡа рҟны 
ииз рхыҧхьаӡара акыр еиҵоуп, 
зыдунеи зыҧсахыз раасҭа. Иара 
убасгьы аҭаацәара аҧызымҵац 
арҧарцәа рхыҧхьаӡара 60
ҩык инадыркны 90ҩык рҟынӡа 
инаӡоит. Аҭыҧҳацәа рсиа уахь 

иаламҵакәа. 
Аизара иалахәыз Аҧсны агәаб

зиарахьчара Аминистрра ахәы
шәтәрапрофилактикатә усбар ҭа 
анапхгаҩы Баҭал Кациа иаз
гәеиҭеит адемографиа аз ҵаара из
ныкымкәа ишала цәажәахьоу. Ари 
апроблема зых ҟьо ахырхарҭақәа 
шырацәоу. «Хәышықәса рыҩ
нуҵҟа иҟаҳҵаз аҭҵаарақәа иаҳ
дырбоит ииуа ахәыҷқәа рхы
ҧхьаӡара акыр иша гхаз егьырҭ 
ашықәсқәа раан аас ҭа» – иҳәоит 
у и . У б р и а а н  и а з г ә е и ҭ е и т 
уи зыхҟьо агәабзиарахьчара 
аусура аиҿкаара шакәым. 

Раҧхьатәи абиҧара еиуазАҧсуа шәҟәыҩҩцәа раҧхьатәи 
рабиҧара иаҵанакуаз еицыр

дыруа ажәа азҟаза Ӡаӡ Харитон 
(Хәанакьа)иҧа Дарсалиа дии
жь  ҭеи 125 ш. ҵит. Ӡ.Дарсалиа 
диит Аҟәатәи аокруг Кәыдрытәи 
аучастка Гәыҧ ақыҭан 1898 ш. 
август 16 рзы. Апрозаик, адрама
тург, апублицист, ауаажәларратә 
усзуҩы Ӡ.Дарсалиа СССРи Аҧсни 
рышәҟәыҩҩцәа Реидгылақәа 
дры лан.  

Ӡ. Дарсалиа аҧхьа аҵара иҵон 
Гәыҧтәи алагарҭатә школ аҟны. 
1914 ш. рзы дҭалеит Очамчыратәи 
иреиҳау алагарҭатә школ. Аха шы
қәсык ааҵуаны аҵара иахшәа
атәыз ахьимоуз аҟнытә иаани
жьыр акәхеит. 1916 ш. рзы аҵара 
иҵон Аҟәатәи арҵаҩратә курсқәа 
рҟны, ашьҭахь арҵаҩратә се
минариа (нас – арҵаҩратә тех
никум) даанахәоит, дагьалгоит 
1923 ш. рзы. Ҩышықәса рҵаҩыс 
аус иуан Кәтол ақыҭани Очам
чыреи. 1925 ш. рзы Тифлистәи 
аполитехникатә институт дҭало
ит. Адырҩашықәсаны диа

суеит Краснодартәи 
арҵаҩратә инс титут 
ахь. Аха ҩышықәса 
рышьҭахь игәабзиара 
ауашәшәырахара ина
ма да ны Аҧсныҟа дхын
ҳәыр акәхоит. 

1928 ш. рзы Аҟәа, 
агазеҭ «Аҧсны ҟаҧшь» 
(« А ҧ с н ы » )  а р е д а к 
циа  ҿы аусура далаго
ит. 30 шықәса рҟынӡа 
инеиҧы нкыланы агазеҭ 
аҭакзыҧхықәу амаӡа
ны ҟәгаҩс дыҟан, 1937 
ш. аамҭала Аҧснытәи 
аҳәынҭшәҟәҭыжьырҭа 
аиҳабы ихаҭыҧуаҩыс 
аус аниуаз алаҳамҵозар. 

А л и т е р а т у р а 
дазҿлымҳахеит Аҟәатәи 
а р ҵ а ҩ р а т ә  се м и н а 
р и а  дан ҭаз, Д. Гәлиеи С.Ҷан беи уа 

зиа ала раҧхьатәи ишьаҿақәа 
еихигазар гьы, хара имгакәа 
апрозахь диа суеит. С .Ҷанба 
ишьҭахь Ӡ.Дарса лиа аҧсуа дра
матургиа ауас хыр азышьҭазҵаз 
иакәны ды ҟоуп. 1920 ш. рзы иҩит 
ақҭк змоу апиеса «Ахаҧыц 
хьаа», А.Чехов иновелла «Хирур
гиа» амо тивқәа рыла. Шықәсқәак 
ры ла иаҧиҵеит даҽа ҩпиесак: 
«Аб  зиабара – аҧсҭазаара иаҧс
ҳауп», «Адына».  1925 ш. рзы 
акәзар, Ӡ. Дарсалиа иҩит ако
медиа «Аныхеи агәҭыхеи». Аҧ
хьаҩцәа деицгәарҭеит, деицыр
дырит асоциалбзазаратә дра ма 
«Ажәытәра иагаз» ала. Уи зныкым
кәа С.И. Ҷанба ихьӡ зху Аҧсуа 
ҳәынҭқарратә драматә театр аҟны 
иқәдыргылахьеит. 

Ӡ.Дарсалиа авторс дрымоуп 
иара убас аҭоурыхтә, асоциал
бзазаратә ҵакы змоу ажәабжьқәеи 

аповестқәеи маҷымкәа: иаагозар, 
«Ауаҩышас», «Абзагә», «Хамыжә 
уҽдыр», «Аидара иаҵаз аҭаҳмада», 
«Аӡыблара», «Амҳаџьыр Қәаб
ча», «Досу иразҟы», иара убас 
а г ә а л а ш ә а р а қ ә а  р ы ш ә  ҟ ә ы 
«Аҧсҭа заара аҟнытә». Ашә ҟәыҩ
ҩы аҧсшәахь еиҭеигеит А.Пушкин 
иҩымҭа «Акапитан иҧҳа». 

Хымҧада, амилаҭтә литерату ра 
иналукааша аклассикцәа ируа
ӡәку Ӡаӡ Дарсалиа иҩымҭақәа 
да ҽаӡәы ирҿиара излаламҩашьо 
ала аҧхьаҟагьы еиҵагыло аби
ҧа рақәа инарҭбааны ирыҧхьо, 
ирдыруа иҟалароуп. Излаҩу абыз
шәа цқьоуп, еилыххоуп, ибеиоуп, 
иаадырҧшуеит ахатәы бызшәа 
иамоу алшарақәа. Ҳәарада, аҧсуа 
литература арҿиараҿы, али те
ратуратә бызшәа аихаҳараҿы 
зла гала шьардоу дреиуоуп ашә
ҟәыҩҩы. 

Ӡаӡ Харитониҧа Дарсалиа 
иҧс ҭа заара далҵит 1977 ш. рзы, 
анышә дамадоуп Аҟәатәи апанте
он аҟны.аус аныруаз аамҭазы. Аҧхьа апое

«Апрозаик Ӡаӡ Дарсалиа дан
қәыҧшыз инаркны сир гәы рҕьон 
иажәабжьқәеи истатиақәеи 
рыҩ раан ибызшәа аилыххара
ла. Уи хаҭабзиарала иалукаауа 
апиесақәа аҧиҵеит. Аха, убас 
шакәугьы, ирҿиараҿы еиҳаны 
илиршар ауан. Ҵабыргны, уи ма
кьана дызхьымӡац  хаирҭәаар 
илшоит, гәыкалагьы иабжьаз
гоит  уи аҽазкра».

Дырмит ГӘЛИА
(1958) 

«Ӡ. Дарсалиа иҩымҭақәа 
иреи ҳауп бжьсахьак змоу адра
ма «Ажәытәра иагаз» (иҩуп 
1928 шықәсазы). Адрама иаҳ
нар боит ареволиуциа ҟала
анӡатәи аҧсуа қыҭаҿ иҟаз 
ак ласстә қәҧара… Уи им
ҭа ны аҧсуа литература 
иала  леит иҵегьы аҩымҭа 
шьа хәқәа, ажәабжьқәа»: Ауаҩы
шас», «Абзагә», «Хамыжә уҽ
дыр», «Аидара иаҵаз аҭаҳмада».

Ӡ. Дарсалиа ирҿиамҭақәа 
ҩуп иҵабыргыҵәҟьаны иҿырҧ
шыгоу бызшәала. Аҧсуа про
заҿы имаҷҩуп уи иааимазкы
ша аҧсуа бызшәа абеиараҿы, 
ацқьараҿы, асахьаркыраҿы. 
Ажә лар рбызшәа ду уи ҟазаҵас 
ина пы иакуп. Ииҩуа аилкаара 
бзиоуп, аҧхьара мариоуп, акы 
иамкуаиамышьҭуа, аӡы еиҧш 
ииасны ицоит. Ирха шҭхьаз 
ажәақәагьы заҟа аҧс ҭазаара 
рызирхынҳәызеи. Ажәа кала, 
хым ҧада, Ӡ. Дарсалиа иҩым
ҭақәа рыбзоурала аҧсуа лите
ратуратә бызшәа акыр ҧхьа
ҟа ицеит, иара убри алагьы 
ашәҟәыҩҩы иаҳагьы иҭыҧ 
ирҕәҕәоит аҧсуа литература 
аҭоурых аҿы».

 Шалуа ИНАЛ-ИҦА
(1961)

«Ӡаӡ Дарсалиа ирҿиаратә 
усу раҿы еиҳаӡоу қәҿиароуп 
ҳәа иҧхьаӡоуп уи идрама 
«Ажәытәра иагаз»... Алите
ратура зегьы аҿы даараӡак 
ирацәам ақыҭа ҧсҭазаара 
абас аҧсы ахаҵаны, амилаҭ 
цәа аҟәнҵаны иҭызхуа аҩым
ҭақәа. «Ажәытәра иагаз» 
аҧ суа литератураҿы иахьа 
уажә раанӡагьы жәра зқәым, еи
цамкуа аҩымҭа лыҧшаахқәа 
ируакуп». 

Шоҭа САЛАҞАИА

Ӡаӡ ДАРСАЛИА 

А ԤСҬА З АА РА  А Ҟ Н Ы ТӘ
(Агәалашәарақәа) Сара Гәыԥ ашкол сҭанаҵы, 

иааиԥ мырҟьаӡакәа рҵаҩыс 
дҳа ман Маршьан Кәаҵиа. Уи ес
қьынгьы еиҳабыс даман ари аш
кол. Егьырҭ ҳарҵаҩцәа, шамахам
зар, есышықәса ирыԥсахуан. 

Сашьа абарҵаҿы дықәгылан. 
За кәу сыздыруам, аҽны игәы бзи
амызт. Абарҵа сналбаан, амӡырха 
саннықәгыла, уи игәынамӡараха 
иҟаз ибжьы аасаҳаит: 

– Уара, ауашьтел иахь аныҟәа
ра уаҟәыҵӡама, абар арҭ ахымш
ԥшьымш уцо сымбаӡацеи? 

Сара исҭахызгьы убри акәын. 
Аҵара сшаҟәыҵыз шԥаиасҳәари 
ҳәа сшазхәыцуаз, иара ихаҭа уи 
атәы анцәырига, сеигәырӷьеит. 

– Исҭахым сара аҵара, Аҟәа 
ацарааара ус имариоума! Арахь 
есымза хмааҭкгьы шәауа, – сҳәе
ит сара сааҭгылан, ҵаҟа ашьац 
сылаԥшуа. 

– Аҵара уҭахымзар, усым
бан ара! Иахьуҭаху уца, аҩныҟа 
уаасы шьҭуам! – инақәирӷәӷәеит 
иара, аха ииҳәаз азы иҵегьы игә
рахарҵагаз ажәақәак ахьи ԥы
хьамшәаз игәы ишамыхәоз иб
жьы ианыҩуа. 

Уамашәа избеит сара ари 
иажәа қәа. Дагьаарыцҳасшьеит, 
еиҳа гьы бзиа даазбеит. 

Ицеит ҩбаҟа мза. Ҽнак, сыр
ҵаҩ иахь сышцоз, Петра Ҷараиа 
дысԥылеит. Сгәы иҭақәаз аниас
ҳәа, унеи аҩны, арзаҳал узыз
ҩып, шьҭа иаамҭоуп арзаҳал 
адәықәҵара ҳәа сеиҳәеит. Ар
за ҳал сзиҩын, Аҟәаҟа идәы
қәысҵеит, нас аекзаменқәа аны
ҟалоз сзеиликаан, сцеит уахь. 

Жәамш раҟара ааҵуаны, ака
зар ма сыҵатәаны аҭаҭын шыс
рыԥхуаз, сызҿырҭит, уааи, Аҟәа
н тәи шәҟәык узааит ҳәа. Уи 
иаҵа ҩын Андреи Мақсимиԥа 
ина пы. Акурсқәа рҿы уаднакылт, 
уааи абри аҽны, аҳәон иара. 
Схылԥа аҵыс ҭалт, аха ацагааа
га ҳалацәажәо ҳаналага, сусқәа 
уадаҩхеит. Акурсқәа рҿы аҵара 
иалагахьан ашәҟәы ансоуз, уи 
рҩижьҭеи акырҵуан, аха иахькыд
халаз сеидру. Ԥшрак ҟамҵакәа 
сдәықәлар акәын. 

Сара Аҟәатәи арҵаҩратә инс
титут (асеминариа убас ахьӡыр
ҵахьан усҟан) салгеит 1923 
шықәсазы. 

* * *
1925 шықәсазы сара Қарҭтәи 

аполитехникатә институт сҭалт. 
Адырҩашықәсан – Ҟәбантәи 
арҵаҩратә институт ахь сиа
сит. Аха уи салымгакәа, 1928 

шықәсазы агазеҭ «Аԥсны ҟаԥшь» 
аредакциаҿы амаҵура сналаган, 
ҩажәижәаба шықәса инареиҳаны 
убраҟа аус зуан, аԥхьа лите
ратуратә усзуҩыс, нас 1932 шы
қәса инаркны ҭакзыԥхықәу маӡа
ныҟәгаҩыс ҩажәи ҩба шықәса. 
Аредакциаҿы сусура аамҭа аҵы
хәтәантәи ашықәсқәа рзы еиҭа
гаҩыс аус зуан.

* * *
Ҩбаҟа ажәа аиҭагара азы. 1924 

шықәсазы Очамчыра рҵаҩыс са
ныҟаз, акомҿареидгыла араиком 
снапы изланиҵаз ала, аурыс
шәахьтә еиҭазгеит апиеса «Аха
ха иааиҿагылт», напылаҩыратә 
екземплиарнгьы сыстол амгәа 
иҭоу. Нас 1927 шықәсазынӡа маҷ
саҷк ракәымзар акгьы еиҭасы
мгацызт. Ари ашықәсазы аԥхын 
аполитикатә ҵаралашаратә 
усҳәар  ҭа снапы ианнаҵеит инст
рукци  оума сгәалашәом, брошиур
ак аиҭагара. Шаҟа ииашаны 
еиҭазгаз сыздыруам, аха ари 
аусҳәарҭа уи аброшиура сара 
ишеи ҭазгаз иҭнажьт. Абри инар
кны аиҭагара сналагеит. «Аԥсны 
ҟаԥшь» аҟны 1928 шықәсазы 
аусура санналага инаркны аре
дакциаҿы еиҭагаҩыс иҟаз сара 
сакәын.

Еиҭазымгац издыруам ари 
ша ҟа иус хьамҭоу, еиҳаракгьы 
есымша аиҭагатә уқәшәо иана
лага. Ари ауаҩы ихы аршаҟәоит, 
ихшыҩ арцагәуеит. Аха усҵәҟьа 
иуадаҩым аиҭагатәқәа зе
гьы. Иуада ҩуп адип ломатиатәи 
аофи циалтәи  материалқәа 
реиҭа гара. Иаҳа имариоуп аи
зара дуқәа раантәи ажәахәқәеи 
ажәақәеи реиҭагара. Иуадаҩуп, 
аха еиҳа уаҩы игәы ақәикыртә 
иҟоуп асахьаркыратә литература 
аиҭагара. Араҟа сара еиҭазгеит 
имаҷны – Пушкин иҩымҭа «Ака
питан иԥҳаи» даҽа ажәабжьқәаки. 

Ишакәхалакгьы, аредакциаҿы 
аусура бзиа избон сара, иара 
убриоуп сгәанала изыхҟьазгьы 
Ҟәбантәи арҵаҩратә институт 
салымгакәа иахьаансыжьыз.

Раԥхьаӡа «Аԥсны ҟаԥшь» аре
дакциаҿы сара аусура салаге
и т  л и т е р а т у р а т ә  у с з у ҩ ы с . 
Ах а  ари ус баша ақьаад ианын. 
Аиашазыҵәҟьа, Платон Ҷка
дуеи сареи ҳаҿын акорректор
ра инар кны, агазеҭ анҭыҵлакь 
екзем плиарцыԥхьаӡа хазыха
зы ирҽны, нас ачашыла иалх
ны иҟаҳҵоз аҷабгала адресқәа 

нары қәырҷабны аԥошьҭа раҭара 
аҟынӡа. 

* * *
Агазеҭ «Аԥсны ҟаԥшь» аредак

циаҿы аус еицаауан Қьаазым 
Агәмааи сареи, убас ԥыҭраамҭак 
Алықьса Лашәриеи сареи. Қьаа
зым есқьынгьы дҭынчӡа дыҟан. 
Деицрашәон иҩымҭак акрити
ка азыҟауҵо уалагар. «Уара убас 
еиӷьоушьеит, аха сара сгәа нала 
абас еиӷьасшьеит», – иҳәон 
апоет. Иара мыцхәы дцәа
жәо мызт, мыцхәы ибжьы рду
ны дыччомызт. Аха знызынла 
данааԥышәырччалак, иаразнак 
ила ҭикәаҵәаақәагьы ччон, еиҳа
гьы иԥшӡахон, игәыкхон. Аҩнгьы 
ҳаигәылацәан ари апоетапар
тизани сареи, есымша акырынтә 
ҳаибабон, аха сара исызды
руамызт уи ачымазара бааԥс 
(амшәааӡа) шихьуаз. Зны, аҩныҟа 
ҳанеицдәықәла, џьаранӡа снеи
уеит ҳәа иаҿыҵганы, машьына
ла аҩныҟа дцазаап. Ачымазара 
аҽанарӷәӷәа, данышьҭанаҵагьы 
ақьрааӷзра издыруамызт, дышь
ҭан дҭынчӡа, Шалуа Иналиԥа 
ишиҳәаз еиԥш, дахьышьҭаз 
ааигәасигәа игылаз аҟәардәқәа, 
атум бақәа рҿы иахьабалакь 
иқәын ашәҟәқәа , агазеҭқәа , 
ажур налқәа, еиҳаракгьы иҩызи 
иҩымзи ақьаадқәа.

Ҽнак зны сныҩнаххит иара 
иҿы. – Ҟоҳ! – иҳәан, даақәтәарц 
ба ша иҽыназикит иара, фатәык 
зныз асаан шыскыз аниба. – 
Изаҭахызеи ари? – гәалас иман 
асаан ахьыскыз.

– Снапала иуҿасҵарц сҭахын, – 
сиҳәеит сара, ақьаадқәа снарыха
аарыхан, иаԥхьа игылаз аҟәардә 
аҿы снатәауа. 

– Уи зынӡа ирацәоуп, мап, – 
ихч ныза иавагылаз атумба ины
қәиҵеит иикыз акарандашь.

– Абни амацасҩы сишәиит 
ҳәа сыҟоуп, – иҳәеит ашьҭахь 
деишәараеиҵараха.

Уи идыруан знаԥхыц хәымгақәа 
иларԥсны дызкыз ачымазара 
дыш зацәымцоз, аха ари ажәоуп 
ҳәа амалахазгьы иҿаиршәуамызт. 
Иара иҽыззишәоз, инапы изы
шьҭыхуанаҵы, заҟа изҩышаз 
акәын. Аибашьраҿы зыԥсадгьыл 
зхы ақәызҵоз апоетпатриот, ара
ҟагьы иԥсахәага ҭанаҵы, икалам 
шьҭеиҵарц иҭахымызт.

Абаҩхатәра илан Алықьса Лашә
риа, аха еиҳа ахатә ҟазшьа аманы. 
Иара ихаҭагьы урҭ дреиԥшымкәа, 
даҽа ҟазшьак иман. Дара зегьы 
ззықәԥоз гәҭакык акәын, аха уе
изгьы рыхцәыргашьақәа злеи

ԥшымыз ыҟан. Алықьса Лашәриа 
«адунеи дакуамызт», дшаҟьо Аҟәа 
ақалақь далан, убас акәхарын 
дшыҟаз Москва даныҟазгьы. 

Зынӡа ииашаны Ш. Инал
иԥа А. Лашәриа ихьӡиҵеит апо
етатрибун ҳәа. Уи макра ақәым. 
Иара иажәеинраалақәа дан
рыԥхьоз, атрибуна дықәгыланы 
дцәажәозшәа акәын дшубоз. А. 
Лашәриа агәазҳара ду, агәырӷьара 
ду змаз поетын.

Ари зуаажәлари зыԥсадгьыли 
гәыҭкаала бзиа избоз, урҭ ра
ӷацәа лааԥшыра рызымҭоз, аӷьа
раҳәаҵәҟьа амц абла ҭызҟьоз 
апоет еиҿамс ҳара дҳацәнагеит 
ипара абазбари ҳәа икылатәаны 
изыԥшуаз ачымазара гәымха, аха 
ҳара иаҳзынхеит, иара иԥсы анҭаз 
ибжьы ҭганы дышҳацәажәоз 
еиԥш, быжьҭгала иҳацәажәо ракә
ны ҳнапаҿы иаҳку ишәҟәқәа.

Абас иҟан, ҩажәак рыла 
иуҳәо зар, абарҭ ажәлар рус азы 
хеигӡарак ҟамҵакәа иқәԥоз, ҳазну 
аамҭа апоетцәа ҿарацәа.

Уажәы аакьыскьа (1969 ш. 
ииун 27 рзы) агазеҭ «Аԥсны 
ҟаԥшь» адаҟьақәа руак аҿы иа
нын Москватәи аҭоурыхтәли
тературатә аԥсуа кружок иалоу 
гәыԥҩык рпатреҭ, Гьаргь Гәлиа 
рыгәҭа дтәаны. Асахьа ҭырхит 
Гьаргь Гәлиа иԥылараан. Ееҳ! 
Зыԥсынҵры наӡаша ахьыбҿар!.. 
Шәара шәсахьа санахәаԥш, иа
разнак шәыԥхьаӡара салагеит.  
Аха исзымгәаӷьит, амцхаҵара 
сԥы шькласит. «Иуԥхьаӡо зегьы 
марадахоит» – рҳәоит аԥсацәа. 
Сара даҽакуп исҭаху! Сара 
исҭахуп шәа ра ишәызҳаларц!

Сара аҭаҳмада, абра, адәылҵра 
сақәиҭымкәа аҩны сахьтәоу, 
сшәы қәныҳәоит шәара. Ауаҩра 
иаша шәыланы шәҟаларц, анаг
ӡара шәоурц.

Егьи, сара аринахысгьы сыԥс
ҭазаара мҩақәҵашьас иасҭо атәы 
акәзар, ҳәарас иаҭахузеи, хәыҷ 
сылша, ду сылша, саҿызаашт 
аҩра. Аха аџьажәлар ирыз
кым, аџьажәлар ирзеиӷьым 
ажәак анцәа исҿоумыршәан. 
Ахыд ҵа згом атәыла сырбго
ит ҳәа, аха исылшо азы схы 
сеигӡом, уажәраанӡа сшамеигӡаз 
еиԥш. Сара зеиԥшыҟам ала ис
гәалашәоит хыхь зыӡбахә сҳәаз, 
сзыҩнарааӡаз, уаҳа налымшо 
алҩақ иашәхьаз аԥацха. Иага 
мҩаду сақәшәаргьы, уи аԥац
ха абарҵа инаркны, зны иха
ло, зны илбаауа, илыкьылакьуа 
ауаа рахь игаз амҩахәасҭа сха
шҭырц залшом. Сара схәыҷы 
аахыс сашьцылан аусура, ла
мысла аусура, уи сагьаҿызаашт, 
сҩыга сымпыҵшәаны акараҳәа 
инкашәаанӡа.

(Икьыԥхьуп иаазыркьаҿны)

АУАԤС  РОБИН

Ҳаԥсадгьыл имӷьаӡо ахәрақәа азынзыжьыз, 
аҟазаареи аҟамзаареи рхықә аҟны ҳназгаз, 

1992 шықәсазтәи амш хлымӡаахқәа ируаку ав-
густ 14 рзы Аԥсни аԥсуа жәлари зҭашәаз агәаҟ-
ажәабжь наҩит адунеи акәакьҭақәа иахьаба лак. 
Уи заҳауаз зегьы еиԥшны иаурыдыркылахуаз. Аха, 

иҟан аԥсуаа ҳазҭашәаз арыцҳара ду хатә рыцҳарас 
иԥхьаӡаны згәы амца ацралаз. Зшьам дгьыл 
иахырбаауаз аԥсуаа ацхыраара ҳаҭаразы зҽа-
зҵәылхны игылаз. Зегь раԥхьаӡагьы урҭ Нхыҵ-
Кавказ иқәынхоз ҳаешьаратә жәларқәеи мшын 
нырцә иҟоу ҳџьынџьуааи ракәын. 

Август 15 рзы, Кавказ ажә
ларқәа Рконфедерациа ахыхь
чара ахеилак ахантәаҩыс иҟаз, 
арратә зыҟаҵареи аԥышәа дуи 
змаз аполковник гәымшәа Сул
ҭан Сосналиев ԥызара ззиуаз, 
хатәгәаԥхаралатәи аибашьцәа 
раԥ  хьатәи ргәыԥ – Ҟа бар даа 
рар ԥарцәа «шәгәы ка шәмы
жьын, ара ҳаҟоуп» ҳәа иа
аит Гәдоуҭа. Анаҩс, есымша
аира еиуеиԥшым амилаҭқәа 
еиды з кы  лоз АахыҵУаԥстәыла, 
Ала да Урыстәыла, Приднестро
виа, Моск ва, СанктПетербург 
уҳәа рҟнытә хатәгәаԥхарала иа
аны иҳа цеибашьуаз рхыԥхьаӡара 
иац лон. Ҵабыргыхаҭаны, азны
казы ауаҩы ихаҿы аагара ицәы
уадаҩуп урҭ арԥарцәа арахь 
ирыхоз амч закәыз аилкаара?! 
Аха, хаҭала ршьарда иалаз аиа
ша азықәԥареи, ҳажәларқәа рдо
уҳа акзаара агәаӷь иахылҵуаз 
агәеизыбылреи агәаӷьреи ракәын 
уи, ҳәарада. Уи ҳҵеицәа гәым
шәақәа ргәашьамх арҵаруан, 
рымчрылша ҩбанатәуан.

Зхыԥхьаӡара ҩнызқь иреиҵам 
хатәгәаԥхарала ҳаԥсадгьыл 
ҳац   зы  хьчоз  рахьтә  рыԥсы 
цқьақәа ҳахҭнырҵеит 260ҩык 
ина реиҳаны, 18 жәлары рха
ҭарнакцәа. Урҭ рхыԥхьаӡараҿы 
иҟо уп Нхыҵи Аахыҵи Уаԥстәылаа 
рҵеицәа 13ҩык.

Ҳџьынџьхеиқәырхаратә еиба
шьра иалахәын ауаԥсаа еидыз
кылоз, дара рҟны – Аахыҵ 
Уаԥс  тәыла аҭагылазаашьа шҭы
шәы н тәаламызгьы, еиуеиԥ шым 
аам ҭақәа рзы мраҭа шәаратәи 
мрагы ларатәи ахырхарҭақәа рҟны 
еибашьуаз агәыԥқәа хәба. Раԥ
хьа иааз иреиуоуп 57ҩык зхыԥ
хьаӡара наӡоз, Валери Хубулов 
командаҟаҵаҩыс дызмаз, Гагреи 
Гәымсҭеи ахыхьчаратә цәаҳәақәа 
рҿы зхы аазырԥшыз агәыԥ. Анаҩс, 
120ҩык еидызкылоз, Гәымсҭатәи 

ахырӷәӷәарҭаҿы еибашьуаз 
Алан Џьиоев ԥызара ззиуаз. 
Ахԥатәи – Марттәи ажәылараҿы 
иҭахаз Лев Наниев игәыԥ, 31
ҩык рыла ишьақәгылаз. 1993 
шықәса ииуль тәи ажәылара 
аламҭалаз иааит Аԥсныҟа 
150ҩык аршьаҟауаа рыла 
ишьақәгылаз, «Цхьынвалтәи», 
«Владикавказтәи» ҳәа ҩхәҭа ха
дакны еихшаз, Бибо Ӡуцуев ԥызас 
дызмаз агәыԥ. Ахәбатәи – «Алан» 
ҳәа ахьӡ змаз, 22ҩык еидызкылоз 
Иракли Хубулов дзыԥхьагылаз 
агәыԥ Тҟәарчалтәи аполк аилаза
ара иаҵанакуан.

Арҭ аибашьцәа рахьтә ҳаԥса
дгьыл зхы ақәызҵаз дыруаӡәкуп, 
20 шықәса зхыҵуаз (сынтәа ди
ижьҭеи 50 шықәса ҵуеит) Робин 
Хазбииԥа Козаев. 

Диит Робин АахыҵУаԥстәыла 
Цхьынвал ақалақь аҟны, ауаԥс 
милаҭтә интеллигенциа рхаҭар
накцәа рҭаацәараҿы февраль 21, 
1973 шықәсазы. Цхьынвалтәи 
ахԥатәи абжьаратә школ аҟны 
1988 ш. иҵара хыркәшаны, 
қәҿиа рала аԥышәарақәа дыр
хысны, АахыҵУаԥстәылатәи 
аҳәынҭ қарратә университет 
афило логиатә факультет, аурыси 
атәым бызшәақәеи рыҟәшаҿы 
идыр рарҳара иациҵоит. 

Робин дхәыҷаахыс иҩыз
цәа рыгәрагара ицын, уи иана
кәызаалак аус лашақәа дрызиа
шан, аҟәыӷареи хара анаԥшреи 
иман, аҭагылазаашьа ҷыдақәа 
раан иҟазшьамызт баҩ злам 
ацәа жәарақәа аҽрыҭара, ԥыжәа
ра зиҭоз ахшыҩ ҵаула акәын. 
Убри аҟнытә ауп, иҵара анаг ӡаха 

имаӡакәа  иԥсадгьыл  ақыр
ҭуа қәылаҩцәа рҟнытә ашәар
ҭа ианҭагыла, ахәыцра иҽад
мырхалакәа иаразнакы абџьар 
дзаҵагылагьы.

Ишдырру еиԥш, АахыҵУаԥс
тәыла аибашьра иалагаанӡагьы, 
90тәи ашықәсқәа ралагамҭа 
инар кны аҭагылазаашьа уадаҩын. 
Апо литикатә еибашьра цон 
Қырҭ тәылеи дареи Иреиҳаӡоу 
рхеи лакқәа ирылахәыз рыбжьа
ра, аимакаиҿак еиҳаеиҳа аҽар
ҵаулон. Робингьы истудентра 
ашы қәсқәа инадыркны агәра ига
хьан, дук мырҵыкәа идгьыл гәакьа, 
уи аԥхьаҟатәи аԥеиԥш ахьчара
зы, ижәлар хьаҵшьа рымамкәа 
аԥсреи абзареи инарыбжьамгы
лар ада ԥсыхәа шыҟамлоз.

Усҟантәи аамҭаз зегьы ирыл

шомызт, Робин иеиԥш иқәыԥшыз 
ракәым, иҵегьы иеиҳабацәазгьы, 
амилаҭтә қәԥараҿы изықә ныҟәа
тәу апринцип хадақәа инар ҵау
ланы реилкаара.

Зыхшыҩ ҵарыз Робин идыру
ан Кавказ ажәларқәа реидгы
ларала ишыӡбахо Кавказ зегьы 
аҟны аҭынчреи, ажәлар маҷқәа 
рхақәиҭреи рхьыԥшымреи аус, 
иныруан уи азы ихадоу, аус 
аӡбара зы иарбан мҩақәоу иалх тәу.

Уи иҭышәынтәалахьаз арԥыск 
иаҳасабала ижәлари Кавказ 
иқәын хо ажәлар маҷқәеи реи
қәырхаразы дазыхиан иарбан 
усза алак ҳаҳәхьачарада анагӡара. 
Убри азы акәхап 1993 ш. ииультәи 
ажәылара аламҭалазы иашьеиҳаб 
Артур дицны дзааз Аԥсныҟа.

Робин иабшьҭра Аԥсны ибзиа

ӡаны зыӡбахә рдыруа роуп. Иаб 
иашьа – Козаев Исидор – еи
цырдыруа ауаԥс поет, Аахыҵ
Уаԥстәыла ашәҟәыҩҩцәа Реид
гыла кыр шықәса аҭакзыԥхықәу 
маӡаныҟәгаҩыс аус зуаз, аӡәырҩы 
аԥсуа поетцәа рҩымҭақәа ауаԥс 
бызшәахьы еиҭазгахьаз, Аԥсны 
жәлар рпоет Нели Ҭарԥҳаи Кәымф 
Ломиеи акырынтә ирҭаахьаз рҩы
за бзиа. Аҩбатәи иаб иашьа – Ко
заев Петр – кыр шықәса раахыс 
Аԥсны, Гәдоуҭа ақалақь аҟны ин
хоз, ҳаԥсадгьыл ахьчаҩцәа иры
вагылаз аҵыхәтәанынӡа. Иаб – Ко
заев Хазби – ауаԥс литературатә 
критик, алитературакритикатә 
ста тиақәеи ажәабжьқәеи реиз
гақәа акыр равтор. Аамҭала Мо
сква, Алитературатә институт аҟны 
Аԥс ны жәлар рпоет Платон Бебиеи 
иареи аҵара еицырҵон. Иан – 
Габараева Иулиа – Москватәи 
ахимиатә институт даушьҭымҭоуп, 
кыр шықәса раахыс Аахыҵ Уаԥс
тәылатәи аҳәынҭуниверситет аҟ
ны аус луан. Иашьа Артури, иаҳә
шьа Изабеллеи аҭыԥантәи еиҳау 
аҵараиурҭа иастудентцәан.

Зхәыҷра шықәсқәа инадыркны 
Аԥсни аԥсуа жәлари рыӡбахә 
зыҩнаҭаҿы изаҳауаз, урҭ рдоуҳа 
иалааӡаз Робин «сара саџьал 
Аԥсноуп иахьыҟоу» иҳәалон лас
сылассы аҵыхәтәантәи аамҭазы, 
 рҳәоит иҭынхацәа. Илахьынҵа 
заа иныруазар акәхарын…

Дҭахеит Робин Козаев август 7, 
1993 шықәсазы.

Ауаԥс Робин иеиԥш шәҩыла 
зыԥсҭазаара ақәҵаны ҳаԥсадгьыл 
ҳацзыхьчаз, Кавказ шла аҵеицәа
афырхацәа ргәалашәара, ҳажә
лар рҭоурых аҿы хашҭра рықә
ӡамкәа наунагӡа иаанхоит. Урҭ 
реилҟьареи рыгәаӷьреи шәышы
қәсала абиԥарақәа еимырдало
ит аиашьареи, ахаҵареи, ахаме
игӡареи ирҿырԥшыганы.

М.АМЗАЦБА

СЫЛАҦШ АГӘАШӘ  АХЬ ИХАНЗыбжьы ҩҭыганы, иаарымчны 
имцәажәоз, аламала имыччоз, 

еснагь зылахь еиқәыз, зегьы рыла 
иаҧсуаз, 80 шықәса зхыҵуаз 
Ҳашыг Зыбеи Ҷыуиҧа, дызнысыз 
амҩа игәалаиршәон.

Аҧсуа қыҭа Хәаҧ. Ҳашыг Зы
беи иҧшәма Мишьелиа Маруси
еи иареи аҭаацәара ду аҧҵаны, 
аҧсҭазаара амҩа ианын. Урҭ бы
жьҩык ахшара рхылҵит, ирааӡеит. 
Рхы иақәгәырҕьо рыҩны ишыҩназ 
ахәыҷқәа ран лыҧсҭазаара дал
ҵит: – Даныҧсуаз, – иҳәеит Зы
беи, – ахшара реиҵбы мызки хым
ши лхыҵуан. Ран ахаангьы хыхьк 
лмыхьцызт. Зегьы акраҳҿалҵеит. 
Нас, маҷк схы нықәысҵоит, сааҧ
сеит ҳәа дахьынықәиаз, дма
аҧшӡеит… Саҳәшьеиҵбы Алла 
даара дсыцхрааит. Иаал гәдыҧ
саланы илааӡеит. Урҭ зегьы ҳан 
ҳәа илышьҭан. Лхатәы ҧсҭа за
арагьы дашьҭамлеит.

Ҳашыг Зыбеи ихәыҷқәа Аҧсны 
Аџьын џьтәылатә  еибашьра 
иалагаанӡа анаара аусқәа руан, 
рхы иацхраауан, рабгьы ивагылан.

Гәдоуҭатәи араионтә милициа 
аҟәшаҿы аус зуаз, Ҳашыг Зурик 
иусураҿы иҽыҧсахны, Хәаҧҟа 
дцоит ҳәа, Лыхны абжьаларҭаҿы 
дгылан. Амҩаду еихызҵәоз, иара 
изымдыруаз ҧҳәыск, иаҕьны 
иаауаз амашьына шлысуаз ани
ба, лара дылгәыҵасны амашәыр 
ла цәыхьчара дахьӡеит. Аҧҳәыс 
деиқәирхеит. Аха, Зыбеииҧа 

Зу рик, уи ацәцара дахьымӡеит. 
Дҭахеит…

Ахаҵа аҧсадгьыл ихьчаразоуп 
дзиуа. Убас, Қарҭынтә бџьармцала 
зҽеибыҭаны, адунеи ҳанырхырц 
иҳақәлаз ақырҭцәа аҧсуаа 
рҿагылеит, абџьар шьҭырхит, еи
башьит. Убарҭ рхыҧхьаӡараҿы 
Зыбеи иҧацәа хҩык ыҟан: Рома, 
Роберт, Баграт.

 – Дара рыхҩык рхала иӡбаны 
еибашьра ицеит, – иҳәеит Ҳашыг 
Зыбеи. Ақыҭа аиҳабыра анеилаха, 
Роберт ддырхынҳәит. Уи атрактор 
дақәтәан, ақыҭа усаҿы анхацәа 
дрыцхраауан. Урҭ аӡәы  ишьҭахь 
имгылеит, ирылшоз ахәыҷы 
цқьаны инарыгӡеит.

Ҳашыг Зыбеи уажәыуажәы 
дааҭгыланы ихигаз агәаҟрақәа 
дрылацәажәон.

Ҳашыг Баграт Зыбеииҧа 1966 
шықәса, жьҭаарамза жәаба рзы 
Хәаҧ ақыҭан диит. Баграт деил
ҟьан, ииуазиҳәоз идыруан. Иара 
Гена Марганиа напхгара зиҭоз 
аҧшыхәратә гәыҧ «Беркут» 
дала хәын. Уаҟа комиссарс иҟаз, 
Леон иорден занашьаз Ҭырқьба 
Заур, ус иҳәеит: – Баграт, ауадаҩра 
аҿаҧхьа иаанымгылоз, еснагь 
еиҳа иахьыцәгьоу игылаз хаҵа 
ҕьеҩын. Ҳара ҳкоманда раҧхьа 
Ҧсҳәыҟа ҳдәықәырҵеит. Баграт 

дыҧшыхәҩы ҟазан. Иҟан агәыҧ 
уахынла «абз» аагара ицоз. Баграт 
дызлаз агәыҧ «абз» аагара рыл
шеит. Иҳәынҷаз ақырҭуа арратә 
чын змаз уаҩын. Нас, ҳаруаа 
аҕацәа рнапаҵаҟа иҟаз рыла 
дыҧ сахын. Иара хәыжәкыра 
1516тәи ажәылара далахәын. 
Дзы мхынҳәӡеит. Хабарда ибжьа
ӡыз рхыҧхьаӡараҿы дыҟан. Аи
башьра анеилга абҵарамзазы 
иаарҧшыз аибашьратә 
нышәынҭраҿы ибаҩ рбеит… Иа
нашьоуп Леон иорден. Ҳашыг 
Зыбеи иҷкәынцәа рҭоу рыхқәа 
акы ицәбжьахар ҳәа дшәаны,  
дрыхӡыӡаауа дрыхцәажәон. – Ба
грат дзымхынҳәит. Уи иҩызцәа иа
ахтны дҭахеит рымҳәеит. Сылаҧш 
агәашәахь ишхаз, ихан…

Аҭаацәара иреиҳабыз Роман 
1960 шықәса ажьырныҳәамза 
1 азы Хәаҧ ақыҭан диит. Даны
хәыҷыз инаркны ашәаҳәара бзиа 
ибон. Ашкол ашьҭахь амузыкатә 
ҵараиурҭа дҭалоит. Уи изанааҭала 
ақәҿиарақәа ааирҧшит. Аамҭа
казы Аҧсуа радио аҟны аусура 
далагеит. Аҭаацәара далалеит. 

– Рома, – иҳәеит Зыбеи,  ақыҭахь 
дхынҳәуеит. Иҧшәмеи иареи аи
башьра ианалагаз ҩы џьа аҧҳацәа 
рыман. Аибашьра аԥхьатәи 
амшқәа инадыркны Хәаҧаа дне
ины Рома дынрылагылеит. Нас 
ишнеиуаз, уи 4тәи баталионны 
иҟалеит. Ҧхынгәымза аҧхьатәи 
амшқәа инадыркны Гәымсҭатәи 
ахәыҳаракырақәа зегьы рҟны 
аибашьра ҕәҕәа цон. Уахь ҳаи

башьцәа ацхыраара рыҭаразы 
4тәи абаталион дәықәырҵеит.  
Амҩа ишықәыз ахыршә (асна
риад) рылаҳаит: Чкотуа Славик, 
Анқәаб Гиви, Арухаӡе Витали, 
Ҳашыг Роман ҭахоит.

– Каман ахы ианақәиҭыртәуаз 
Рома иҩызцәеи иареи еицҭахеит. 
Сымаҳә, Ҭырқьба Енвер, Ахалше
ни ахақәиҭтәра ихы ақәиҵеит. 
Сыҧҳа Милиа, аныда иааӡаз, 
ахәыҷқәа млакы исцәамкындаз 
ҳәа адгьыл дахеит, «атачка» 
даҵалт. Аха, уи ала ахныҟәгара 
цәгьахеит. Сулафахәи стәанчахәи 
ааиҟәырҷҷаны сыеҭымцәа ирхьы 
зг ӡоит ҳәа саҿуп, аха уи абары
хәо?!

– Аҧсҭазаара мардуануп. Зны
зынла сгәамҵлоит, сгәы анҧ
жәалак цәгьала ишысааӡаз сыбла 
ихгылоит. Усҟан сыхгьы сҭахым, 
аӡәгьы сҭахым… Шаҟантә ама
шьына аангыларҭаҿы сангылоу, 
иаанымгылаӡакәын илсывсны 
ица  хьоузеи?! Снышәынҭрақәа 
аны гә хьаазгалак смидагәидаха 
ам ҩа снанылоит. Арыцҳашьара 
аҧ суаа иҳамаз аибашьра иаҵаӡит. 
Сымч зықәхоз амаланыҟәа аас
хәан, уи ала ауп сышныҟәо. 

Ҳашыг Зыбеи игәы иҵхоз аз
ҵаарақәа ируакын аҿар наҟнаҟ
тәи рҧеиҧш.– Аҿар, – иҳәеит 
иара, – амҩа иаша иқәҵатәуп. 
Усдаҳәысда иааныжьтәым. 

Адемографиатә 
ҭагылазаашьа 

акәша-мыкәша
Иазгәеиҭеит иахьатәи аамҭазы 
амедицина аганахьала ахша
ра дзауа аҳәса ирҭаху ацхыра
ара зегьы шроуа. Иара убасгьы 
аира аан зыҧсҭазаара иал ҵызи, 
ахшараура иахыҧсаази шы
ҟам. «Аҵыхәтәантәи ҳаиҧы
лараҟны ҳрылацәажәон даҽа 
хыҧхьаӡарақәак, иахьатәи, усҟан
тәи еиҿырҧшны уахәаҧ шуа зар, 
аиҧшымзаарақәа ыҟоуп, аха уи 
зыхҟьо Аҧсны анҭыҵ ахшара зауа 
рхыҧхьаӡарагьы маҷым.  Аҧсны 
анҭыҵ иизгьы аҭыҧан иизгьы 
рхыҧхьаӡара еицаҳҵаргьы, иаҳ
боит аҵыхәтәантәи аамҭазы ииуа 
ахәыҷқәа рхыҧхьаӡара шмаҷ
хаз», – иҳәоит Баҭал Кациа. Иара 
убасгьы уи иазгәеиҭеит аҭаацәара 
иалалаз, аха ахшара змауа аҭа
ацәарақәагьы рхыҧхьаӡара 
рацәа хо ишалагаз. Иахьа иҟоуп 
алша ра, уи азҵаара аӡбаразы 
акыр амҩақәа. Убраҟагьы ацхы
раара шрырҭо атәы дазааҭгылеит. 

Адемографиа иазкыз аилатәара 
иалахәыз Жәандәрыҧшьтәи 
абжьа ратә школ арҵаҩы Џьума 
Габуниа иазгәеиҭеит быжьшықәса 
рыҩнуҵҟа Жәандәрыҧшь ақыҭан 
иишиз 32ҩык ахәыҷқәа. Убри 
аан рыҧсҭазаара иалҵит 60ҩык. 
Аҭаацәара иаламлац арҧарацәа 
25 шықәса инаркны 60 шықәса 
зхыҵуа рҟынӡа 60ҩык ыҟоуп. 
Ақыҭаҟны инхоит 240 ҭӡы, хыҧ
хьаӡарала 1500ҩык рҟынӡа. 
Ры ҩнқәа ааныжьны ақалақь ахь 
нхара ииасит 27 ҭӡы.

Џьума Габуниа иажәақәа рыла, 
иахьа Жәандәрыҧшьтәи аш
кол аҟны актәи аҩбатәи аклас
сқәа ыҟаӡам, иара убасгьы аф
батәи. «Абызшәа макьаназ 
ақы ҭаҿ ауп иахьыҟоу, ҳбызшәа 
еиқәҳархарц ҳҭахызар, ақыҭақәа 
ирыцхраатәуп. Ауаа хатәрақәа, 
аҵара змоу, ҳинтеллигенциа ҳқы
ҭақәа хаҭала шәырҭаа, аҭыҧаҟны 
ижәба ҳазҵаарақәа, ацхыраара 
ҳҭахуп», – иҳәеит арҵаҩы. 

Аиҧылараҟны иқәгылоз ақыҭа
қәа рхаҭарнакцәа рызегьы ир
ҳәоз, излацәажәоз рпроблема 
акакәын. Ақыҭақәа рҟны иҟоу 

апроблемақәа иреиуоуп амҩақәа, 
аусурҭа ҭыҧқәа рыҟамзаара, ар
ҵаҩцәа разымхара уҳәа убас 
егьырҭгьы. Аха зегьы реиҳа ипро
блема хаданы иқәгылоу акы 
акәны иҟоуп амамзаара. Иахьа 
аҭаацәара аҧызҵарц зҭаххаз 
арҧыс иаагарҭа анмаҷхалак, 
аҭаацәара алалара азҵаара ана
сҭхара далагоит. Избанзар, аҭа
ацәара уаналалалак уҭаацәа ны
ҟәугароуп, уи иахьатәи аамҭазы 
еиҳаеиҳа ицәгьахоит. Насгьы, 
аҧсуаа ҳҵасҳқьабз ишаҧу 
еиҧш, аҭаацәара иалаларц зҭаххо 
иуыр ауп ачара, уи азы иахьатәи 
аам ҭазы бжьаратәла ҩбахҧа 
миллион аҭахуп. Абарҭқәа зегьы 
данрызхәыцлак, аҭаацәара ала
лара иҭаххаӡом. 

Ақыҭақәа рҟны иҟоу ҳҿар, 
аҭаацәара иаламлац, рҿырнапы 
еиқәыҧсаны итәам, аха иаадры
хуа аҧгала рымаӡам. Ма аарҩара, 
мамзаргьы аӡысаамҭа иқәнагоит. 
Мамзаргьы ицәырҵыз уажәы зеи
уахкы уҭаху ахәаҷақәа. Нас ауаҩы 
иаагарҭа аныҟамлалак, аҭаацәара 
аҧҵара агәаҳәара имазаргьы, ал
шара иоуӡом. 

Абарҭқәа зегьы ирылацәажәан 
адемографиа иазкыз аиҧыла
раҿы. Уаҟа хықәкыс ирыман иа
хьа иҟаҵәҟьоу аҭагылазаашьа 
аарҧшра, анаҩсан ари апробле
ма аӡбара амҩақәа разыҧшаара. 

Абраҟа иацысҵарц сҭахуп 
схатә гәаанагарагьы, аиҧыла
раҟны изламцәажәаз. Аҵыхә
тәантәи ашықәсқәа рзы ииуа 
ра асҭа зыҧсҭазаара иалҵыз 
рхы ҧхьаӡара аиҳахара зыхҟьо, 
сгәанала адунеи зегьы зымҽха
кны измаз аҿкы чымазара ауп. 
Уи зыхьны зыҧсҭазаара иалҵыз 
рацәаҩхеит. Ианрыхь ашьҭахьгьы, 
ирзыннажьыз агәамбзиара иах
ҟьа ны, иахьагьы рыдунеи рыҧ
сахуеит. Иҩбахаз, абас еиҧш 
ачымазара ҿкы аднеи «ианала
гьежьуа» ахшараура згәаҕьуа 
анацәагьы маҷхоит. Дарбан ану 
зхәыҷы иҧсҭазаара ашәарҭара 
иҭазыргыло. 

Ш. ТОРЧУА

Ахәыҷқәа рзинқәа рыхьчаразы
Нанҳәамза 16 азы 

аҩнуҵҟатәи аусқәа 
рми  нистр Роберт 
Ки ут ахәыҷы изинқәа 
ры хь чаразы азинмчы 
змоу Мактина Џьын
џьал дидикылеит ҳәа 
адырра ҟанаҵоит  атәы 
ла аҩныҵҟатәи аус қәа 
Рминистр ра аофициалтә 
с а и т. А и ԥ ы л а р а ҿ ы 
ахәыҷ  қәа рзинхьчаҩ 
асо циалтә реабилита
ц и а ,  а ш ә а р ҭ а д а р а ,  а ҭ а 
ацәа рҟынтәи иахә ҭоу ахылаԥшра 
аиура, згәабзиаратә ҭагы ла
за ашьа ԥку ахәыҷқәа рҵа ра
дырра уҳәа ирыдҳәалоу акту
алра злоу азҵаарақәа жәпакы 
ирылацәажәеит. Ирзааҭгылеит  
иара убас аҭаацәа рхәыҷқәа рга
нахьала изакәанымкәа рхы м 

ҩ а ԥ г а ш ь а г ь ы  и а д ҳ ә а л о у 
афактқәа. 

Роберт Киут ахәыҷы изин
қәа рыхьчаразы Аусбарҭа арес
публикаҿы аусура аҵакы хада 
шамоу азгәеиҭеит. Роберт Киу
ти Мактина Џьынџьали зықәра 
намӡац рзинқәа рыхьчара ина
маданы анаҩстәи аусеицуразы 
еицәажәеит.

Иҭамбаӡо аӡыхь

Зқьышықәсақәа иргәылаку жытә-натә аа-
хыс аҧсуа милаҭ ҷыдара зныҧшуа, ашьха 

ӡыхьеиҧш ицқьоу, аҧсабара иаҧнаҵо ашь-
ҭыбжьқәа зегьы зныҧшуа бызшәоуп аҧсшәа.

Ишәыдаагалоит абызшәа аҭҵаара зыҧсҭазаара 
адызҳәалаз, абызшәа абзиабара зҵаҩцәа иры-
лазааӡо, Аҧсны зҽаҧсазтәыз арҵаҩы Валентина 
Авқсент-иҧҳа Ҳалбад лыҿцәажәара. 

–Ҳбызшәала  иаҳа игәцаркны 
аҿар цәажәаларц азы иҟаҵатәуи?

– Аҿар рхатәы бызшәала ицәа
жәаларц азыҳәан, зегьы раҧ
хьа иргыланы аҭаацәараҿы 
ира  ҳароуп рхатәы бызшәа. Ан 
ил ҳәон агарашәа лхатәы быз
шәа ла, ахәыҷы дшыҧшқаз уи 
илҳәоз ицәаижьы иалалон, аха
ан ихамшҭуа. 

Ан ахәыҷы диҵаҟьама, длыр
гәыбзыҕма, лара лнапаҿы да
хьынӡаҟоу фышқәса ихыҵаанӡа 
ахаа бызшәа илҳәо ишьаида 
иалалароуп. Сара ахәыҷбаҳчаҿы 
аус анызуаз Асовет Еидгыла аха
ан иҟан аҧсуа хәыҷбаҳчақәа, 
аҧсуа гәыҧқәа рымацара
ла ишьақәгылоз. Рыкрыфара, 
ры хәмарра, дарадара реи
цәажәара зегьы ҧсышәала им
ҩаҧысуан. Иара убасгьы иҟан 
хазы ақырҭуа хәыҷбаҳчақәеи, 
аурыс хәыҷбаҳчақәеи. Иахьа 
хым ҧада ахәыҷбаҳчақәа зе
гьы ҧсыуа хәыҷбаҳчақәоуп, аха  
хыб рак аҟны иҟоуп агәыҧқәа 
егьырҭ амилаҭқәа рыла ишьа
қәгылоу. Хыбрак аҟны иҟоу 
ахәыҷқәа хымҧада еиҿыҧшуеит, 
еицыхәмаруеит, ирзыманшәалоу 
абызшәала ацәажәара 
иалагоит. Насгьы аҩнаҭа 
аҟынтә ахәыҷы иҽеишәа 
ихатәы бызшәа ани
зымдыруа, угьы анырра 
ҕәҕәа ҟанаҵоит. Убри 
аҟнытә сгәанала ахәыҷбаҳчаҿы 
ахәы ҟазҵо ина иркны ааӡаҩ 
иҟынӡа зегьы ҧсы шәала ицәа
жәалар ауп. Убас ҟан ауп 
ахәыҷы ахәыҷ баҳчаҿы абызшәа 
анышьҭикаауа. 

Ахәыҷы ашкол ахь ишьа
ҿа анеихигалак атәы ҳала
цәажәозар, иахьа даара ира
цәоуп ацәа жәарақәа «ахәыҷы 
ашкол аҿы аҧсшәа зид мырҵеи?» 
– ҳәа.   Ахәыҷы аҧсшәа ирҵара 
дҵас имаӡам арҵаҩы, арҵаҩы 
иду абызшәеи алитератуеи апро
грамма ахәыҷы ирҵара ауп. 
Ахәыҷы ихатәы бызшәа иҳәо, 
идыруа ашкол ааҿы дааироуп. 
Зыӡбахә сымоу аҧсуа школқәа 
роуп. Ҳрылацәажәарым аурыс 
школқәа уаҟа даҽа программоуп, 
даҽа проблемоуп. 

Иаҳҳәап аҧсуа школқәа рҟны 
ҩеижәаҩык ахьтәо жәохәҩык 
рхатәы бызшәа рыздырӡом, 
хәҩык ирдыруеит. Нас, рызегьы 
ир зымариоу, ирзеиҧшу аурыс 
бызшәахьы ииасны аицәажәара 
иалагоит. 

Арҵаҩцәа ракәзар, ргәы иалым
сааит аха   ирыгу рацәоуп. Сара 
схаан иҟаз арҵаҩцәа ракәӡам 
иахьа иҟоу, сара ахҧатәи, 
аҧшьбатәи абиҧарахь сагеит. 
Уажәы смоҭацәа ирықәлоу роуп 
ашкол аҟны аус зуа. Аибашьра 
еилгеижьҭеи ҩажәижәаба шы
қәса ҵит. Ҳара ҳхаан есхәы
шықәса арҵаҩы азыҟаҵара да
хысыр акәын. Иҟан арҵаҩцәа 
ахьазыҟарҵоз аинститут дуӡӡа, 
маҭәарс иаауҭаху зегьы рзы 
аспециалистцәа ахьтәаз, есхәы
шықәса мызкы арҵаҩы дахы
сыр акәын апрактика, атеориа, 
аметодика. Ари ыҟамижьҭеи 
шьҭа ҩажәижәаба шықәса ҵит. 
Акырынтә ари азҵаара шышь
ҭаҳхогьы, макьаназ иӡбамкәа иа
аиуеит. Иара ахыбра ахаҭа блит, 
еиҭарҿыцны аус хацырктәуп. 

Аамҭа ансыбҭа сазааҭгыларц 
сҭахуп даҽа зҵааракгьы, уажәы 
имоданы иҟалеит, иаҳҳәап, 

аҳәа анырцәтәи аметодика. Уи 
бааҧсуп сҳәаӡом аспециалистцәа 
рметодика, рҧышәа еимырдо
ит, аха ҳара ҳапроблема хазуп, 
ҳапрограмма хазуп, ҳарҵаҩцәа 
рызнеишьа хазуп. 

Астудент иҵара иалагӡаны ап
рактика мызкы заҵәык дахысит 
ашкол аҿы, уаҟа урокк, ҩурокк 
мҩаҧигеит. Аха уи азхаӡом, 
аш  кол аҟны усура данааилак 
апроблемақәа рацәаны иаҧхьа 
ицәырҵуеит. Убри азы иҟазароуп, 
арҵаҩ қәыҧш есышықәса идыр
ра иахьациҵаша, иахьышьа
қәирҕәҕәаша аинститут. Хәы
шы қәса рыҩнуҵҟа апрограмма 
иалоу аҩымҭақәа анырыҧсахуа 
ыҟоуп, убри ирыҧсахыз ахәыҷқәа 
ишрызнагатәу разҳәаша арҵаҩ
цәа разыҟаҵара аинститут ыҟа
зароуп. 

Бызҵаара «ахәыҷқәа ҧсышәа
ла изымцәажәои?» ҳәа ибҳәаз 
азы сгәаанагара басҳәоит. Изым
цәажәо убри ауп, адәы ихьықәу 
иахьеицыхәмаруа аҭелқәа кны 
итәоуп.   Џьит, кьанц, чабракаршә 
ҳәа иҟаз ахәмаррақәа абаҟоу. 
Ахәыҷы иаашар хәлаанӡа аҭел 
кны итәоу, иҧсихика бжьысуп. 
Сара срыхәаҧшуеит ахәыҷқәа 

ҩба, хҧа, ҧшьба шықәса зхы ҵуа. 
Рмимика, рцәажәашьа, рхым ҩа
ҧгашьа абарҭқәа зегьы ател қәа 
ирҭыркаауеит.  

Ахәыҷы ачарахьгьы, аҧсрахь
гьы, аҧсхәрахьгьы днаугароуп. 
Апрактикатә ҧсҭазаараҿы ир
боираҳауа анышьҭыркаалакь 
нас алитература аҵарахьы ииа
суеит. Аҧсҭазаара аҧышәа ха
зуп. Абызшәа ахьысҳара иала
цәажәоит иахьа зегьы. Аха баша 
алацәажәара ҵаҵҕәыдоуп. Нас
гьы аҧсуа бызшәа апроблема 
иалацәажәоит урысшәала. Аҧ
сышәала ҩажәак рҳәоит, нас 
урысшәала (уигьы урысшәаӡам, 
еилаҟәаҟәаны) ажәакала ахҧа
тәи абызшәа цәыраҳгеит – иурыс
шәам, иҧсышәам. 

Хымҧада ари апроблема 
иааҟәымҵӡакәа иҳәалатәуп, 
иала цәа жәалатәуп. Ажәлар ирҳәо 
иана лагалак, шәҩык рҿынтә жәа
ҩык рхаҿы инеиуеит. Иаҳҳәап 
азеиҧштә транспорт аҟны аҧсҟы 
зку инаиркны шамахамзар зе
гьы ҧсыуаауп, убраҟа мацара 
ҧсышәала ацәажәара ҳалагар, 
убригьы алҵшәа аанашьҭуеит. 
Аҧсуа шьҭыбжь иахьабалак 
ҳхәыҷқәа рлымҳа иҭасуа иала
гар, рцәаржьы иалалоит. Уцәа
ужьы иаламлакәа, гәылаҧсыла 
абызшәа удумкылакәан, абызшәа 
здыруеит ҳәа ҳәашьа умаӡам. Ааи, 
шәҟәыла иуҵар улшоит атәым 
бызшәақәа. Аха абызшәа ахаҭа 
сҵеит ҳәа угәы ианаанаго, гәыла
ҧсыла ианыуныруа ауп. 

– Ашколқәа рҿы изхысуа ама-
ҭәарқәа, иаҳҳәап аматематика 
аҧсышәала иахыслар алшоума? 

Апроблема ыҟоужьҭеи кырҵуеит. 
Аҵарауаҩ А.Чамагәуа 5тәи ак
ласс аматематика еиҭеигахьеит, 
саҧхьеит, ахцәажәарагь ҟас
ҵе ит. Амаҭәарқәа ҧсышәала 
иҟа зар, хымҧада абызшәа 
иацх раауеит, аха ара даҽа рыц
ҳарак цәырҵуеит. Ашәҟәы ҧы
шәатәуп, апрактикаҿы ишы

ҟа ло ҳаздырӡом. Иҳамоуп 
Баг рат Шьынқәба ихьӡ зху Аҟәа
тәи 1тәи абжьаратә школ аҵа
ра аминистрра иатәу. Убраҟа 
еиҿкаазар ҟалоит ашәҟә ҿыц 
аҧышәара. Ҩбахҧа шықәса 
аус ауроуп. Анаҩс, арҵаҩцәа 
ирықәманшәалан аусура иа
налагалакь, ахәыҷқәа еилыр
каауа ианыҟалалак, нас Аҧсны 
ашколқәа зегьы ирылаурҵәар 
ҟалоит. Иахьа иаразнак аматема
тика урысшәала иҟоу аақәганы 
аҧсышәала ираҳҭар, апробле
ма дуӡӡа ҳазцәырҵуеит. Уи сара 
сгәаанагара ауп, ҳәарада.

–Аҧсышәала амультфильмқәа 
аҧҵазар, абызшәа аихаҳараҿы 
алагала зеиҧшрахои?

– Уи хазыноуп, еиҭаго зегьы 
ҳаҧ суа бызшәа ианаало иҟо уп, 
даара аус руеит уи иаҿу.  Ира
цәоуп ҳлакәқәа ирылухша 
амультфильмқәа. Аха уи иаҭа 
хуп афинанс маҷымкәа. Нас 
г ь ы  а м у л ьт ф и л ь м  а ҧ ҵ а р а 
иуадаҩу ҟазароуп. Иҩбахаз, 
иаагап анҵамҭа «Абраскьыл». 
Иара шьақәдыргылеит, аха ҳа
ра  иҳаздырӡом ахәыҷқәа 

ишры  дыркылаз. Хҧаҧшьба 
шы қәса зхыҵуа агәыҧ еизганы 
иана хәаҧшуа, рлакҭа уҭаҧшыр 
еилукаауеит ирыдыркылама 
ирыд рымкылама, уигьы ҭызҵаауа 
да ҭахуп. 

Уажәы ахәыҷқәа ашәҟәқәа 
иры ҧхьаӡом, изыҧхьаша шма
ҷымгьы. Уи ҳара ҳҟны мацара 
акәӡам, адунеи зегьы аҟны ус 
иҟоуп.  Ус анакәха, амультикқәа 
даара ицхыраагӡахоит ахәыҷы 
ихатәы бызшәа ирҵараҿы, мчыла 
ахәыҷы абызшәа  узирҵаӡом.

–Аҿар дара-дара иаҳа аурыс 
бызшәала ауп ишцәажәо, аурыс-
шәа иаҳа ирзааигәома?

– Аҿар ҧсышәала ианымцәажәо, 
иацәыҧхашьо  џьыршьоит. 
Иаша м кәа еилыркаауеит, дза
цәы ҧхашьо иахьизымдыруа ауп, 
ибзианы изҳәо абызшәа дацәы
ҧхашьараны дыҟаӡам.  Дарбан 
иахьа ахәыҷы инапы кны ам
шын аҧшаҳәаҿы абри аҕбоуп, 
абри ақьала ахьӡуп ҳәа иазҳәо. 
Абызшәа рҳәозаргьы: утәа, угыл, 
акрыф, уааи. Ари абызшәа адыр
ра аанагаӡом. 

Иахьатәи ахәыҷқәеи алите ра 
ту ратә бызшәеи даара еицәы
хҟьеит, алитература бызшәа 
да  ара ҧхьаҟа ицеит.  Ахәыш ҭа
ара бызшәала алитература уза
ҧҵаӡом, ахәыҷқәа алите ратуратә 
бызшәа дҳар ҵароуп, литерату рала 
ицәажәо, грамматикала рҳәо уқәа 
еиқәшәо ицәажәозар ауп.  

Аҧсшәа ицәыцәгьоуп захьӡуи, 
аӡәы сшьапы дууп ҳәа ихҵәаны 
икаижьхьоума!?  Илымҳақәа 
аимх хьоума!? Ауаҩы иара ихатәы 
быз шәа Анцәа ицишеит, ицәгьаны 
ҟалашьа амаӡам.  

Миранда САБЕКЬИАҦҲА,
ААУ афилологиатә факультет

ажурналистика аҟәша
2-тәи акурс астудент

Аҿцәажәара

(Алгарҭа)

С Ы Л А Ҧ Ш 
АГӘАШӘ  АХЬ  ИХАН
Аус руа иалагар, ибжьысуагьы 
маҷхоит. Иахьа зегьы ахшыҩ 
раҳ ҭоит, арахь ирыдаагало ҳа
мам, забацәа ҭахаз рыхшара 
ҷыдала ахылаҧшра рыҭатәуп. 
Урҭ амҩа иаша рхырҟьара мари
оуп, избанзар ргәқәа хәуп. Иахьа 
Аҧсны амал змоу рхыҧхьаӡара 
есааира ирацәахоит, уи бзиоуп. 
Аха, дысдырбааит аӡәы заҵәык, 
заб дҭахаз, аҕьараҳәа зшьапы 
иқәгылоу?!

Сара, Аҧсны аиҳабырахь ам
ҩа хыҵра сықәшәахьеит. Еиҳа
бык иҟны снанагеит (Уахь снеит 
зыҧшәма дҭахаз сыҧҳа лы
хьӡала). Сахьнеиз ибзианы си
дикылеит, дысхаҵгылеит. Ҳаи
цәажәеит. Снаскьаго, ус иҳәеит. 
– Уззааиз азы, сара акгьы сыл
шом. – Абас  ҳаиҧырҵит. Аан
да ахьылаҟәу ауп иахьхыҵуа, 
аха аибашьра анцоз еиҳараӡак 
еибашьуаз анхацәа ирыхшаз 
ракәӡамзи. Ус схьагәгәа аҩныҟа 

сааит. Уинахыс уаҳа аӡәы ишә 
схымҵит.

Ҳашыг Зыбеи иара иқәыҧшра 
ашықәсқәа дызхаанызи иахьатәи 
аҧсҭазаареи еиҿырҧшуа, иажәа 
иациҵеит: – Схаан ажәлар ры
ҩнуҵҟа даараӡа ахпатуқәҵара 
рыман, арыцҳаибашьара, аиц
хыраара ыҟан. Аҧсуа жәлар 
рпатуеиқәҵара, рчеиџьыка, ры
ламыс аҧсуа қыҭа иахәшҭааран. 
Иахьа адунеи зегьы аҟынтә 
икылҧшны ирылеибахрызеишь 
ҳәа иҳахәаҧшуеит. Урҭ зегьы 
рцас азы патула, аамсҭашәала 
ҳаицхыраароуп. 

Ҳашыг Зыбеи Ҷыуиҧа игәы 
иҵхоз азҵаарақәа акыраамҭа 
дры лацәажәон. Нас ладаҩада 
Аҧс ны иҭахаз аҵеицәа зегьы ахь
кыдыз илаҧш нахигон: «Аҧеиҧш 
ҳазҭаз, хашҭра шәықәымзааит»  
иҳәан, ҧшьшьаала амузеи дын
дәылҵит.

(Ҳашыг Зыбеи иҿцәажәара 
2011 ш. ианҵан).

Гугуца ЏЬЫКЫРБА 

А Ч Ч А Ԥ Ш Ь
Ишәыдаагало алафқәа аниҵеит Аԥсны ахақәиҭразы фы-

рхаҵарыла еибашьуаз, уи зыбжара ахҭнызҵаз, Леон иор-
ден занашьаз, шықәсқәак раԥхьа зыԥсҭазаара иалҵыз Мушьни 
(Миша) Харитон-иԥа Анқәаб. Уи иахьа ижәлар дрылагылазҭгьы 
70 шықәса ихыҵуазаарын.

* * *
– Иаха аашаанӡа лацәе ихь шьк 

сзыҟамҵеит: уара ухәда абжьы 
гон, адәахьы ҳлажә ҿеихак ама
мызт, – лҳәеит дгәамҵуа аԥ ҳәыс.

– Нас бара ишԥабҭахыз – сара 
сышуа, ҳлажә ахәда абжьы го 
акәызма? – налаҭеикит ахаҵа.

* * *
– Угәаанагарала, излеи ԥшы

мзеи абзиабареи аиҩы за реи? – 
иазҵааит Кәасҭа.

– Урҭ амши аҵхи шеиԥшым 
еиԥш ауп; аиҩызара – уи ҽын
лоуп, абзиабара уахынлахоит,  
иҳәеит иҽаарҭынчны.

* * *
Шьазина ллакыҵа ашәыта 

ыҵатәаны аусураҟны дахьнеиз, 
лҩыза илзымбатәбараха дҵааит:

– Унан хаас, ибзызуда ас?
– Схаҵа!
– Ыы, уи акомандировка дыҟоуп 

бымҳәаӡазеи?
– Саргьы ус акәын ишызды

руаз, аха… – лҳәеит Шьазина 
илықәшәацәгьаны.

* * *
– Бара, Шьамсиа! Мыса бы

ҿцаара данаҟәыбымх, бан аин
фаркт лбырхьуеит, – лҳәеит лгәы 
дахаԥжәо Зина.

– Ибзиоуп, нас, иара иахь сца
лап сара, аҭахызар иан илыхьааит 
аинфаркт, – ҭынч аҭак ныҟалҵеит 
Шьамсиа.

* * *
Ӷәӷәала ижәны, аҩаршьҭра 

иҭажьыз иаҩсуаз аԥҳәызба лахь:
– Бара боуп аҳәаҵәҟьа, – иҳәеит 

ибз еилаго.
– Сзыхурҟьозеи, сара акагьы 

уасымҳәеитеи, – иџьашьаны 
даацәажәеит лара.

– Акагьы бымҳәеит, аха бгәы ус 
иаанамгои, – иҳәеит аҩаршьҭра 
«иҭатәаз».

* * *
Аихагыла рацәа змоу, ақалақь 

агәҭаҿтәи аҩны ҳаракқәа руак 
ашҭаҿы, згәы ааибагаз ҩыџьа 
ахацәа реицәажәара:

– Ихәарҭам уи еиԥш аҟаҵара!
– Иарбан узҿу ихәарҭам ҳәа?
– Ихәарҭам сыԥҳәыс уахь

лыҿцаауа!
– Абар акаамеҭ, шәеилкаара 

даара иуадаҩуп шәара. Уара 
ухы ухнахит ҳаиҿцаара, лара 
даргәырӷьоит, шәуа згәахәара 
сацныҟәарыдашь сара мшәан!?

* * *
Аҵх агәы ааиҩнашоны, ателе

фон «аԥсы ахнахуама» уҳәартә 
абжьы геит ауаҭахаҿы. Дгәыҭ
ҟьаԥсыҭҟьаха аԥшәма иша ақәи
ԥаазҵәҟьа:

– Алло! Шәара шәҟны аӡырԥха 
ааиуама? – ибжьы ааҭыҩҩит 
аӡәы.

– Ааи – иҳәеит, деиҵамхакәа 
зылацәқәа рҟәыҷуа аҭел зкыз.

– Ус акәзар, шәшьапқәа ӡәӡәаны 
шәышьҭал, – иҳәан, иааҿахиҵәеит 
аҭел иасуаз.

* * *
– Мыса! Абыржәы аԥара рацәеи 

имаҷым ахшыҩи ҳадыр галар, 
рыуа уара иалухуазеишь? – 
дҵааит Кадыр.

– Ахшыҩ алсхуан ҳәарада, аԥа
ра аасҭа.

– Аиеи, ус акәхап. Доусы изым
хо ауми дзыҳәо, – иҳәеит Мыса 
иҽырхықәымҵакәа.

* * *
Рбаӷьк амузыкатә школ иҭа ларц 

иашьҭалеит.
– Уара, аҵара зуҭахыузеи? Уи 

адагьы ашәа бзианы иуҳәоит, 
убжьгьы хаауп усгьы – аҳәеит 
аҟармаҵыс.

– Уи здыргәышьоит, аха акәтқәа 
ҳаамҭазы адипломцәҟьа змам 
акагьы иаԥсам иоп ҳәа ахьырҳәаз 
ацас азы ауп сҽыззазыскыз,  
аҳәеит арбаӷь.

* * *
Махази Маҳҭи Мҷышьҭанӡа 

иалацарц атакси ааныркылеит. 
Махаз арныҟәцаҩ диазҵааит: 
–Шаҟа иаԥсахарызеи?

– 700 мааҭ, – иҳәеит атак
синыҟәцаҩ.

– Маҳҭы дсыцзар?
– Зегь акоуп… 
– Иубома Маҳҭы, акапеи уаԥсам 

анысҳәалак ихоуҵаломызт, агәра 
угама уажәшьҭа ухаҭагьы, – иҳәе
ит Махаз, иҽырҟәышны Маҳ ҭы 
диҿаԥшуа.

Гәалашәарақәак 

Аамҭа цацҧхьаӡа…
Сара сиит, сааӡеит аҭоурых ду 

змоу, жәытәнатә аахыс ила
хьынҵарбагаз аамҭақәа раан ҳа
жәлар еизаны рыгәҭыха, рхьаа, 
ргәамҵра ахьеибырҳәоз, мҩак 
иахьықәырҵоз Лыхны ақыҭа. Уи 
иалиаауан ажәлар рҿахәы еиҭаз
ҳәашаз аҵеицәа, Нестор Лакоба 
аҧхьа днаргыланы.

Асовет аамҭазы аусура еила
шуан. Ақыҭауаа ачаи, аҭаҭын, ауҭ
раҭыхаарыхра, ашәырааӡара 
рна  пы алакын, нхамҩалагьы, нха
ранҵыралагьы аҕьараҳәа иҟан, 
иҟоуп иахьагьы, ҳаибашьра аан 
аҧсҭбарақәа рацәаны  ишаиузгьы.

Сҿара, сқәыҧшра абра имҩа
ҧысит. Исгәалашәоит, Лыхны 
закә ныҳәақәаз еиҿыркаауаз, 
ша  ҟаҩы ажәлар еизоз. Раҧхьа
ӡа «Лыхнашҭа» аныҳәа анаҧ
шьырга, уи иахьагьы имҩа
ҧыргоит, шаҟа гәырҕьара, 
лах ҿыхра ацыз сыбла ихгылоуп. 
Ха зы иҟаҵаз асценаҿы иқәгылан 
қыҭа цыҧхьаӡа еиҿкааны ирымаз 
ашәаҳәаратә, акәашаратә ан
самбльқәа.

Ш ә а ҳ ә а р а л а , к ә а ш а р а л а 
ихыркә шахомызт арҭ аныҳәақәа. 
Урҭ ирыцын жәлар ржәытә хәмар
рақәа. Исҳәарц сҭахуп, убарҭ 
ажәытә хәмаррақәа ирылахәыз, 
ҳқыҭа ахьӡ ҭызгоз. Аимҵакьачаҿы 
аӡәы иҵахомызт Рома Чыркба, 
Вахтанг Шьаҟрыл, Леник Џьын
џьуа, Баграт Џьергениа, Витали
ки Шьаликәеи  Арсиаа, Валикәа 
Ҷиҷинаӡе, Адамыр Габриа, ашьа
ҟа ахалараҿы – Асҭамыр Габриа, 
Гарик Гәымба, аҳәаҟьараҿы иры
лукаауан Валикәа Габечиа, Ва
ликәа Транџь. Абазшьҭыхраҿы 
ибаҩ ицәыласын Едик Лакоиа, 

алабақәырс – Шьурбеи Аџьба, 
Алик Арнауҭ. 

Аҧсуаа жәынгьыҿангьы ҳаҭыр
пату рзақәуп аҽырхәмарра, 
аҽыб ҕаҟазара. Зыӡбахә сымоу 
ашы қәсқәа раан иҽаликаауан 
Алиоша Мықәба, ҽыла аҧа
раҿы Оҭар Ҷанба, Алмасхан Ге
генаа.

Ақыҭаҿы аспорт аҿиара бзиа 
аман. Аҵәыргыла ахыҧараҿы, 
аур ыла аҧараҿы рхәы ҭары
жьуа мызт Валера Ҷанба, Вахо 
Џьар салиа, Гена Уанаҿа, Вахтанг 
Аҩӡба. Ашьапылампыласраҿы 
еил  ҟьаеилҕәыцәқәан Лиова 
Миро нов, Стиопа Гагәлиа, Зузик 
Ӡиӡариа, Едик Гыцба, Такли
вониан Геворг, Баҭал Гәымба, 
Нури Лакрба, Зураб Аҩӡба, 
Вова Лакоиа, Ҭемыр Камлиа, Са
нард Ҷанба, Самик Камлиа, Ҷан 
Кәырмазиа, аиҧхныҩлараҿы 
ашьамхыҕәҕәа дырҵысуан Сла
вик Гарҵкиа, Лионик Арџьениа, 
Аншба Родик.  

Еиҿкаан ашьапылампыли 
амҵәы шәмпыли рзы акоман
дақәа. 

Абра иану асахьаҿы ижәбоит 

1985 шықәсазы Аҧсны аҽтәы 
спорт азы имҩаҧысуаз ачем
пионат аҟны аиааира згаз Оҭар 
Несториҧа Ҷанба, Иура Еснаҭ
иҧа Камлиа, Валикуа Уасилиҧа 
Транџь, Гарик Такуаиҧа Лакоиа, 
Нури Еснаҭиҧа Камлиа, Анзор 
Борисиҧа Бигәаа. 

Исгәалашәоит Лыхнашҭа ақыҭан 
аныҳәа анымҩаҧысуаз, ҽыла 
ам пыласреи аҵәеигәыдҵареи 
иры лахәыз ақыҭақәа. Лакрбақәа 
рыжә лантә мацара акоманда 
ықә дыргылеит. Аиааира игеит 
Алы қьса Лакрба. Уи аҩыза ахҭыс 
сара схаан иҟамлаӡацызт. 

Асовет Еидгыла  ахыбга 
лара амҩахь ахы археит. 1989 
шы қәсазы АахыҵУаҧстәыла 
аҭа гылазаашьа аныцәгьаха, хатә
гәаҧхарала 25ҩык злахәыз 
агәыҧ еиҿкааны ҳаҧшын, аха 
уахь ҳцара залыршамхеит. 

Насыҧ дуны исыҧхьаӡоит Лых
ны ақыҭан Минора Арџьениа 
лыҷкәын ачара анизылуаз Виктор 
Тәанбеи, Иван Ҭаркьыли, Владис
лав Арӡынбеи сахьрыдтәалаз. 

Анзор БИГӘАА,
Лыхны ақыҭа

ҲҴ Е И Ц Ә А Р Ш Ь А Л А 
И К Ә А Б О У АҬ Ы Ҧ

Аҧхынра ишаҧу еиҧш, ашо
ура даара ицәгьоуп. Насгьы, 

аҵыхәтәантәи аамҭазы адунеи 
зегьы аҟны аҳауа аҽаҧсахт. 
Еига убас акәзаргьы Аҧсны иҟоу 
аҧсабара, аҳауа зҩыда, амшын, 
ашьхарантә илбаҽҽо ҳӡиасқәа 
уҳәа аҧсеивгара ҳарҭоит. Аха 
рыцҳарас иҟалаз, иахьа ари Ан
цәа идгьыл иқәынхо ҳарҭ ҳҭыҧ 
ҧшӡарақәа, ҳҭыҧ ҧшьақәа пату 
рықәҳамҵо ҳалагеит. 

Аҧсуа нхаҩы ахаангьы иашҭа
игәара дацклаҧшуан. Аҧшәма
ҧҳәыс ашьыжь дҩагыланы, ла
аҵ ра,лашҭагәара зҳәаз еиҧш 
лрыцқьаанӡа, шьыжьхьа лфа ӡо
мызт. 

Ишаҳҳәаз еиҧш, ашоура ба
аҧ   суп. Ҧсшьара ҳәа иаауа 
ауааҧсыра, шамахамзар, амшын 
аҟ ны рҽыркәабоит. Ҳауаажәлар 
ракәзар, еиҳа хшыҩзышьҭра рыр
ҭоит ҳашьхантә илбаауа ҳӡиас 
хазынақәа. Ҳауаажәлар ҧыҭҩык 
реиҧш, сҭаацәагьы саргьы зны
зынла Гәымсҭа аӡиас ашҟа ҳне
илоит, ашоура  аҟынтә маҷк аҧ
сеивгаразы. Хыхь ишазгәасҭаз 
е и ҧ ш ,  а р а ҟ а  з ы ҧ с ы  з ш ь о 
аҭы ҧантәи ауааҧсыра роуп, 
ҧсшьаҩык улаҧш дыҵашәом. 

Гәымсҭа аӡиас аҟәара сныла
гылацыҧхьаӡа марттәи ажәы
ла раан иҭахаз ҳаҷкәынцәа 
рыб жьы сгәы иқәыҩуашәа саа
ҟалоит. Ахаҳәқәа ршьала ишәу
шәа сыла иаахгылоит. Иҧ шьоу 
ҭыҧны сахәаҧшуеит. Аха шьоу
кышьоукы рзы, ари аҭыҧ гәам
каҧсарҭахеит. Анаара амца 
ахье иқәырҵоз аҭыҧқәа рҟны 
иаакәыршаны икажьуп зеиуа хкы 
уҭаху агәам. Сыла иабоз, ҩны
ҵҟала ҕәҕәала сеиланаршуан. 
Аха иказыжьыз дсыздыруамызт 
аҟ нытә, сгәаҕ зхызгоз дызбомызт. 

Мышқәак раҧхьа аӡи ас 
аҟны ҳаҟазааран, ауааҧ
сыра даара ира цәан. Ам
ца анаара еиқәҵаны 
итәан. Сы кәшамыкәша 
избоз агәамсам сыхшыҩ 
сах нахуан. Ус, ҳнаҩсан, 
инасҭхашәа итәаз аҧсуа 
ҭаацәара, рхәыҷқәа ры
маны акрыфара хдыртит. 
Ахәыҷқәа ирфоз, ир цәы
нхоз аҧырҳәа ир шә ны 
Гәымсҭа иналарыжьу ан, 
аӡыхаақәа зҭоу апла сти

катә паҭлыкақәа ирууаӡа идыр
шәуан. Убриаан ахәыҷқәа ран 
зны заҵәыкгьы иҟашәымҵан ҳәа 
ралымҳәеит. 

Ҟазшьас исымаӡам «сус злам, 
сымҳаҵә алаҵара», ауаагьы 
сыр зыҵҟьо сыҟаӡам. Аха абри 
избаз ахымҩаҧгашьа сычҳа
ра ҧнашәеит. Исылмшеит аҽы
нкы лара. «Ахәыҷқәа иҟарҵо 
бым баӡо? Абас аума ишыбааӡо? 
Арҭ аҧхьаҟа ишҧаҟалои?» – 
ҳәа ласҳәеит. Аха аҧсуаа ҳҟны 
ишыр ҳәо еиҧш, «ала шуан, аҽы 
ҳәуан». Исҳәаз хьаасгьы илым
кит. 

Ҳарҭ ауаажәлар ҳахдырра 
ҟам лакәа, ҳахьынхо ҳаҧса
д гьыл аҟны ахаан ацқьара ҟа
лаӡом. Акоммуналтә усбарҭа
қ ә а  р у с з у ҩ ц ә а  а ӡ ә а ӡ ә а 
ҳадур  гы ларгьы, ацқьара ҳзеи
ҿка аӡом. Сара икасыжьлап, уара 
иҧс салаҳәа доусы ҳалагар, агәам 
ҳхы  ҵәоит. 

Ахәыҷы дшыхәыҷӡоу илааӡа
тәуп ахымҩаҧгашьа. Уи зегьы 
раҧхьаӡа иргылан изылшо ан 
лоуп. Ан лхәыҷы илырбо аҿы
рҧштәы гәнимкыларц залшом. 
Зыӡбахә сҳәаз ан леиҧш ахәы
ҷқәа зааӡо, ахаангьы ирзеилка
араны иҟаӡам ахымҩаҧгашьа 
иаҵанакуа. 

Шәнеила аӡхықәахь, шәыҧсы 
шәшьала. Аха убри аан ишәха
шәмыршҭын Гәымсҭа аӡиас аҭоу
рых. Ишәхашәмыршҭын уаҟатәи 
ахаҳәқәа, ҳашьцәа ршьала иш
кәабоу. Насгьы даҽакы. Иахьа 
Аҟәа абжеиҳарак ӡыржәтәла 
еиқә зыршәо Гәымсҭа аӡиас ауп. 
Ус анакәха, аӡы зыҭганы ишәжәуа 
аҵеџь шәымҟьашьлан.  

Ш. ТОРЧУА


